Улсын Их Хурлын 2014 оны намрын ээлжит чуулганы Аюулгүй байдал, гадаад бодлогын байнгын хорооны 2015 оны 2 дугаар сарын 04-ний өдөр /Лхагва гараг/-ийн хуралдааны гар тэмдэглэл


Байнгын хорооны дарга, Улсын Их Хурлын гишүүн Ж.Энхбаяр ирц, хэлэлцэх асуудлыг танилцуулж хуралдааныг даргалав.


Хуралдаан ирвэл зохих 19 гишүүнээс 11 гишүүн ирж, 57,8 хувийн ирцтэйгээр 13 цаг 45 минутад Төрийн ордны “А” танхимд эхлэв.


Чөлөөтэй: -Сүхбаатарын Батболд, Х.Баттулга, Ц.Оюунбаатар, О.Содбилэг, С.Оюун.


Тасалсан: -М.Батчимэг, Д.Бат-Эрдэнэ.
Хэлэлцэх асуудалтай холбогдуулан Улсын Их Хурлын дарга З.Энхболд Оюутолгой компанийн анхны хөрөнгө оруулалтын зардлын хэтрэлтийг шалгасан тухай ажлын хэсгийн мэдээллийг сонсох асуудлыг ирэх 7 хоног хүртэл хойшлуулах санал хэлж, уг саналтай холбогдуулан Улсын Их Хурлын гишүүн Л.Цог  ирэх 7 хоногт хэлэлцэнэ гэдгийг протоколд тэмдэглэх нь зүйтэй гэсэн санал хэлэв.


Нэг. Монгол Улсын Засгийн газар, Азийн хөгжлийн банк хооронд байгуулах “Хөдөлмөр эрхлэх ур чадварыг дээшлүүлэх төсөл”-ийн зээлийн хэлэлцээрийн төсөл /зөвшилцөх/.


Хуралдаанд Монгол Улсын Засгийн газрын гишүүн, Сангийн сайд Ж.Эрдэнэбат, Монгол Улсын Засгийн газрын гишүүн, Хөдөлмөрийн сайд С.Чинзориг,  Сангийн дэд сайд С.Пүрэв, Сангийн яамны Санхүүгийн бодлого, өрийн удирдлагын газрын дарга Б.Нямаа, Санхүүгийн бодлого, өрийн удирдлагын хэлтсийн дарга Н.Нарангэрэл, Санхүүгийн бодлого, өрийн удирдлагын газрын Өрийн удирдлагын хэлтсийн гэрээт ажилтан С.Мягмаржав, Боловсрол, соёл, шинжлэх ухааны яамны Стратеги, бодлого төлөвлөлтийн газрын дарга Б.Насанбаяр, Стратеги бодлого төлөвлөлтийн газрын мэргэжилтэн Ө.Ганболд, Хөдөлмөрийн яамны Санхүү, сангийн бодлого төлөвлөлтийн газрын Сангийн зарцуулалтын хэлтсийн дарга Д.Чинзориг, Мэргэжлийн боловсрол, сургалтын бодлогын хэрэгжилтийг зохицуулах газрын Мэргэжлийн сургалтын стандарт, хөтөлбөр, арга зүй хариуцсан мэргэжилтэн Б.Болор-Эрдэнэ нар оролцов.

Улсын Их Хурлын Аюулгүй байдал, гадаад бодлогын байнгын хорооны ажлын албаны ахлах зөвлөх Ч.Сосорбарам, референт С.Эрдэнэчимэг нар байлцав.

Зээлийн хэлэлцээрийн төсөлтэй холбогдуулан Улсын Их Хурлын Төсвийн байнгын хороо, Эдийн засгийн байнгын хороодын гаргасан санал, дүгнэлтийг Улсын Их Хурлын гишүүн Д.Дэмбэрэл, Зээлийн хэлэлцээрийн төслийн танилцуулгыг Засгийн газрын гишүүн, Батлан хамгаалахын сайд Ц.Цолмон нар танилцуулав.

Хэлэлцэж буй асуудалтай холбогдуулан Улсын Их Хурлын гишүүн Н.Энхболд, З.Энхболдын тавьсан асуултад Сангийн дэд сайд С.Пүрэв, Хөдөлмөрийн сайд С.Чинзориг нар хариулж, тайлбар хийв.

Улсын Их Хурлын гишүүн Д.Дэмбэрэл санал хэлэв.
Ж.Энхбаяр: Монгол Улсын Засгийн газар, Азийн хөгжлийн банк хооронд байгуулах “Хөдөлмөр эрхлэх ур чадварыг дээшлүүлэх төсөл”-ийн зээлийн хэлэлцээрийн төслийг дэмжих нь зүйтэй гэсэн саналыг дэмжье.

80,0 хувийн саналаар дэмжигдлээ.

Уг асуудлыг хэлэлцсэн тухай Байнгын хорооны хуралдааны тэмдэглэл болон санал, дүгнэлтийг Засгийн газарт хүргүүлэхээр тогтов.
Уг асуудлыг 14 цаг 08 минутад хэлэлцэж дуусав.
Хоёр. Монгол Улсын Засгийн газар, Азийн хөгжлийн банк хооронд байгуулах “Дархан хотын бохир усны менежментийг сайжруулах төсөл”-ийн зээлийн хэлэлцээрийн төсөл /зөвшилцөх/.
Хуралдаанд Монгол Улсын Засгийн газрын гишүүн, Сангийн сайд Ж.Эрдэнэбат, Сангийн дэд сайд С.Пүрэв, Барилга, хот байгуулалтын яамны Төрийн нарийн бичгийн дарга Р.Эрдэнэбүрэн, мөн яамны Орон сууц, нийтийн аж ахуйн бодлогын хэрэгжилтийг зохицуулах газрын дарга Х.Эрдэнэцэцэг, Сангийн яамны Санхүүгийн бодлого, өрийн удирдлагын газрын дарга Б.Нямаа, Санхүүгийн бодлого, өрийн удирдлагын газрын Өрийн удирдлагын хэлтсийн дарга Н.Нарангэрэл, Санхүүгийн бодлого, өрийн удирдлагын газрын Өрийн удирдлагын хэлтсийн гэрээт ажилтан С.Мягмаржав, Дархан-Уул аймгийн Захирагчийн ажлын албаны дарга Д.Батжаргал, Дархан-Ус суваг компанийн ерөнхий инженер н.Удвал нар оролцов.

Улсын Их Хурлын Аюулгүй байдал, гадаад бодлогын байнгын хорооны ажлын албаны ахлах зөвлөх Ч.Сосорбарам, референт С.Эрдэнэчимэг нар байлцав.

Зээлийн хэлэлцээрийн талаар Төсвийн байнгын хороо, Эдийн засгийн байнгын хороодын гаргасан санал, дүгнэлтийг Улсын Их Хурлын гишүүн Ц.Баярсайхан, Зээлийн хэлэлцээрийн танилцуулгыг Батлан хамгаалахын сайд Ц.Цолмон нар танилцуулав.

Хэлэлцэж буй асуудалтай холбогдуулан Улсын Их Хурлын дарга З.Энхболдын тавьсан асуултад Сангийн дэд сайд С.Пүрэв, Дархан-Уул аймгийн Захирагчийн ажлын албаны дарга Д.Батжаргал, Дархан хотын “Дархан Ус суваг” компанийн ерөнхий инженер н.Удвал нар хариулж, тайлбар хийв.

Улсын Их Хурлын дарга З.Энхболд санал хэлэв.
Ж.Энхбаяр: -Монгол Улсын Засгийн газар, Азийн хөгжлийн банк хооронд байгуулах Дархан хотын бохир усны менежментийг сайжруулах төслийн зээлийн хэлэлцээрийн төслийг дэмжих нь зүйтэй гэсэн саналыг дэмжье.

80,0 хувийн саналаар санал дэмжигдлээ.

Уг асуудлыг 14 цаг 23 минутад хэлэлцэж дуусав.
Цөмийн энергийн тухай хуульд нэмэлт, өөрчлөлт оруулах тухай, Ашигт малтмалын тухай хуульд өөрчлөлт оруулах тухай хуулийн төслүүд, Монгол Улсын төрөөс цацраг идэвхт ашигт малтмал болон цөмийн энергийн талаар баримтлах бодлого батлах тухай, Монгол Улсын төрөөс цацраг идэвхт ашигт малтмал болон цөмийн энергийн талаар баримтлах бодлого батлах тухай, Монгол Улсын Их Хурлын тогтоолын зарим заалтыг хүчингүй болсонд тооцох тухай Монгол Улсын Их Хурлын тогтоолын төслүүд /анхны хэлэлцүүлэг/.
Хуралдаанд Монгол Улсын сайд, Засгийн газрын Хэрэг эрхлэх газрын дарга С.Баярцогт, Засгийн газрын Хэрэг эрхлэх газрын Хууль, эрх зүйн газрын дарга Д.Мөнх-Эрдэнэ, Сангийн яамны Төсвийн зарлагын хэлтсийн дарга О.Хуягцогт, Цөмийн энергийн газрын /хуучин нэрээр/ Цөмийн болон цацрагийн хяналтын газрын дарга З.Дамдинсүрэн, Уул уурхайн яамны Бодлого зохицуулалтын хэлтсийн мэргэжилтэн Ү.Ганбаатар, Цөмийн энергийн газрын хэлтсийн дарга Н.Тамир нар оролцов.

Улсын Их Хурлын Аюулгүй байдал, гадаад бодлогын байнгын хорооны ахлах зөвлөх Ч.Сосорбарам, зөвлөх Ш.Хишигсүрэн нар байлцав.

Хууль, тогтоолын төслүүдийн талаар Монгол Улсын сайд, Засгийн газрын Хэрэг эрхлэх газрын дарга С.Баярцогт танилцуулга хийв.

Танилцуулгатай холбогдуулан Улсын Их Хурлын гишүүн Ж.Энхбаярын тавьсан асуултад Монгол Улсын сайд, Засгийн газрын Хэрэг эрхлэх газрын дарга С.Баярцогт хариулж, тайлбар хийв.

Улсын Их Хурлын гишүүн Л.Болд, Н.Энхболд, Улсын Их Хурлын дарга З.Энхболд нар  санал хэлэв.

Байнгын хорооны дарга, Улсын Их Хурлын гишүүн Ж.Энхбаяр хуулийн төсөлтэй холбогдуулан Улсын Их Хурлын гишүүдийн гаргасан зарчмын зөрүүтэй саналын томьёоллоор санал хураалт явуулав.
Ж.Энхбаяр: 1.Улсын Их Хурлын гишүүн Нямаагийн Энхболд гишүүний гаргасан төслийн 4 дүгээр зүйлд 17 дугаар зүйлийн “17.4 дэх хэсгийн 15.1.7, 15.1.8-д” гэснийг “15.2.3, 15.3-т” гэж нэмэх.

2.Төслийн 4 дүгээр зүйлд 18 дугаар зүйлийн “18.2 дахь хэсгийн 15.1.5-д” гэснийг “15.2.1-д” гэж нэмэх.

3.Төслийн 4 дүгээр зүйлийн 18 дугаар зүйлийн “18.4 дэх хэсгийн 15.1.7-д” гэснийг “15.1.4-т” гэж, 18 дугаар зүйлийн “18.4 дэх хэсгийн 15.1.7-д” гэснийг “15.2.3-т” гэж өөрчлөх. 

4.Төслийн 4 дүгээр зүйлийн 21 дүгээр зүйлийн “21.1 дэх хэсгийн 15.1.1, 15.1.3, 15.1.5, 15.1.7, 15.1.8-д” гэснийг “15.1.1,15.1.3, 15.1.4, 15.2.1, 15.2.3, 15.3-т” гэж нэмэх.

5.Төслийн 4 дүгээр зүйлд 21 дүгээр зүйлийн “21.2 дахь хэсгийн 15.1.2, 15.16-д” гэснийг “15.1.2, 15.2.2-т” гэж нэмэх.

6.Төслийн 4 дүгээр зүйлд 22 дугаар зүйлийн “22.2 дахь хэсгийн 15.1.1, 15.1.3, 15.1.5, 15.1.7, 15.1.8-д” гэснийг “15.1.1, 15.1.3, 15.2.1, 15.2.3, 15.3-т” гэж нэмэх.

7.Төслийн 4 дүгээр зүйлд 26-р зүйлийн “26.1 дэх хэсгийн 15.1.1, 15.1.4, 15.1.7, 15.1.8-д” гэснийг “15.1, 15.2.3, 15.3-т” гэж нэмэх.

8.Төслийн 4 дүгээр зүйлд 30 дугаар зүйлийн “15.1.2, 15.1.5, 15.1.7-д” гэснийг “15.1.2, 15.2-т” гэж нэмэх.

9.Төслийн 4 дүгээр зүйлийн “мөн зүйлийн 28.7 дахь хэсэг” гэснийг “мөн зүйлийн 28.8 дахь хэсэг” гэж өөрчлөх.

10.Төслийн 4 дүгээр зүйлийн “28 дугаар зүйлийн 28.7 дахь хэсгийн 15.1.5, 15.16-д” гэснийг  “15.2.1, 15.2.2-т” гэснийг хасах.

11.Төслийн 4 дүгээр зүйлд “35 дугаар зүйлийн 35.3 дахь хэсэг” гэж нэмэх.

12.Төслийн 2 дугаар зүйлд 50 дугаар зүйлийн 50.1.3 дахь хэсгийн “тохиолдлыг” гэсний дараа “Цөмийн энергийн комисс, мэргэжлийн хяналтын асуудал эрхэлсэн” гэж тус тус нэмэх гэсэн саналыг дэмжье.

90,0 хувийн саналаар санал дэмжигдлээ.

Төслийн 1 дүгээр зүйлийн 1 дэх заалт буюу хуульд нэмэлтээр орж байгаа 11 дүгээр зүйлийн 11.1.2 дахь заалтыг хасах гэсэн саналыг дэмжье.

80,0 хувийн саналаар санал дэмжигдлээ.

Дээрх санал дэмжигдсэн тул дараах саналаар санал хураалт явуулав.

1.Төслийн 3 дугаар зүйлийн 1 дэх заалт буюу хуулийн 11 дүгээр зүйлд цөмийн болон цацраг идэвхт хаягдал, цацрагийн үүсгэврийг улсын хэмжээнд төвлөрүүлэн хадгалах, тээвэрлэх, булшлах үйл ажиллагааг хэрэгжүүлэх гэсэн 11.1.7 дахь хэсгийг нэмэх.

2.Төслийн 1 дүгээр зүйлийн 1 дэх заалт буюу хуульд нэмэлтээр орж байгаа 11 дүгээр зүйлийн 11.2 дахь хэсгийг хасах.

3.Төслийн 3 дугаар зүйлийн 1 дэх заалт буюу хуулийн 11 дүгээр зүйлд Цөмийн энергийн комисс нь цөмийн материал, цөмийн болон ашиглагдахгүй болсон цацраг идэвхт хаягдлыг улсын хэмжээнд төвлөрүүлэн хадгалах, тээвэрлэх, булшлах тусгай байгууламжтай байх бөгөөд уг байгууламж нь улсын онц чухал объект байна гэсэн 11.2 дахь хэсгийг нэмэх.

4.Төслийн 3 дугаар зүйлийн 1 дэх заалт буюу хуулийн 11 дүгээр зүйлийн 11.1.4.Цөмийн материал, цацраг идэвхт ашигт малтмал, цацрагийн үүсгэвэр, цацрагийн үүсгэвэртэй багаж хэрэгсэл, тоног төхөөрөмжийн аюулгүй ажиллагааны дүрмийг батлах гэснийг 11.1.4.Цацраг идэвхт ашигт малтмал болон цөмийн энерги ашиглах, цөмийн технологи нэвтрүүлэх, цөмийн болон цацрагийн аюулгүй байдлыг хангахтай холбогдсон нийтлэг дүрэм, журмыг батлах гэж өөрчлөх.

5.Төслийн 3 дугаар зүйлийн 1 дэх заалт буюу хуулийн 11 дүгээр зүйлд 11.1.8.Улсын хэмжээнд ашиглаж байгаа ионжуулагч, цацраг бүртгэх багаж, тоног төхөөрөмжийн хэмжлийн нэгдмэл байдлыг хангах, тохируулах хийх гэсэн 11.1.8 дахь хэсгийг нэмэх.

Дээрх саналтай холбогдуулан Улсын Их Хурлын дарга З.Энхболдын тавьсан асуултад ажлын хэсгээс З.Дамдинсүрэн хариулж, тайлбар хийв.
Ж.Энхбаяр: -“Цөмийн болон ашиглагдахгүй болсон цацраг идэвхт хаягдал” гэснийг төслийн 3.1.16 дахь заалтад нэмэлт тайлбар оруулснаар дэмжье.

81,8 хувийн саналаар санал дэмжигдлээ.

6.Төслийн 3 дугаар зүйлийн 4 дэх заалтын 15.2.1, 15.3-т заасан үйл ажиллагаа эрхлэх тусгай зөвшөөрлийг “1-3 сарын дотор” гэснийг “15.2.1, 15.3.1, 15.3.2, 15.3.4-т заасан үйл ажиллагаа эрхлэх тусгай зөвшөөрлийг 1-3 сарын дотор, 15.3.3-т заасан үйл ажиллагаа эрхлэх тусгай зөвшөөрлийг 3-14 хоногийн дотор” гэж өөрчлөх гэсэн саналыг дэмжье.

Зөвшөөрсөн

8

Татгалзсан

3

Бүгд


11

72,7 хувийн саналаар санал дэмжигдлээ.

7.Төслийн 3 дугаар зүйлийн 5 дахь заалтын “татварын асуудал эрхэлсэн төрийн захиргааны байгууллага” гэсний дараа “Цөмийн энергийн комисс” гэж нэмэх гэсэн саналыг дэмжье.

Зөвшөөрсөн

8

Татгалзсан

3

Бүгд


11

72,7 хувийн саналаар санал дэмжигдлээ.

8.Төслийн 3 дугаар зүйлд доор дурдсан агуулгатай хэсэг нэмэх:

1-ийн 7 дугаар зүйлийн 7.1 дэх хэсэг, энэ хуулийн 15.1.2, 15.2.1, 15.2.2-т заасан үйл ажиллагаа эрхлэх тусгай зөвшөөрөл эзэмшигчийн хувь нийлүүлэгчдийн хурал, төлөөлөн удирдах зөвлөл, гүйцэтгэх удирдлага болон хувьцаа эзэмшигч нь дараах асуудлаар шийдвэр гаргахаас өмнө Цөмийн энергийн комиссоос зөвшөөрөл авна гэсэн саналыг дэмжье.

Зөвшөөрсөн

8

Татгалзсан

3

Бүгд


11

72,7 хувийн саналаар санал дэмжигдлээ.

9.Дээрх санал дэмжигдсэнтэй тул төслийн 4 дүгээр зүйлийн 7.1 гэснийг хасах гэсэн саналыг дэмжье.

Зөвшөөрсөн

8

Татгалзсан

3

Бүгд


11

72,7 хувийн саналаар санал дэмжигдлээ.

Төслийн 3 дугаар зүйлд доор дурдсан агуулгатай хэсгийг нэмэх:

10.11 дүгээр зүйлийн 18.8 дахь хэсэг. Энэ хуулийн 15.2.1, 15.2.3-т заасан үйл ажиллагааг эрхлэх тусгай зөвшөөрөл олгоход Цөмийн энергийн комисс, Тагнуулын төв байгууллага, мэргэжлийн хяналтын асуудал эрхэлсэн төрийн захиргааны байгууллага энэ хуулийн 15.1.1, 15.1.4-т заасан үйл ажиллагааг эрхлэх тусгай зөвшөөрөл олгоход Тагнуулын төв байгууллага, мэргэжлийн хяналтын асуудал эрхэлсэн төрийн захиргааны байгууллагаас тус тус санал авсан байна гэсэн саналыг дэмжье.

Зөвшөөрсөн

9

Татгалзсан

2

Бүгд


11

81,8 хувийн саналаар санал дэмжигдлээ.

11.Дээрх санал дэмжигдсэнтэй тул төслийн 4 дүгээр зүйлээс 18.8 дахь хэсэгтэй холбогдолтой хэсгүүдийг хасах гэсэн саналыг дэмжье.

Зөвшөөрсөн

8

Татгалзсан

3

Бүгд


11

72,7 хувийн саналаар санал дэмжигдлээ.

 Төслийн 3 дугаар зүйлд доор дурдсан агуулгатай хэсгийг нэмэх:

12. 10 дугаар зүйлийн 10.5, 10.6 дахь хэсэг.

10.5.Цөмийн энергийн комисс нь ажлын албатай байна. 

10.6.Ажлын албаны дарга бөгөөд Цөмийн энергийн комиссын нарийн бичгийн даргыг Монгол Улсын Ерөнхий сайд томилж чөлөөлнө гэсэн саналыг дэмжье.

Зөвшөөрсөн

8

Татгалзсан

3

Бүгд


11

72,7 хувийн саналаар санал дэмжигдлээ.

Тогтоолын төслийн 1 дэх заалтыг дараах байдлаар өөрчлөн найруулах:

1.Монгол Улсын төрөөс цацраг идэвхт ашигт малтмал болон цөмийн энергийн талаар баримтлах бодлого батлах тухай Монгол Улсын Их Хурлын 2009 оны 6 дугаар сарын 25-ны өдрийн 45 дугаар тогтоолоор баталсан Монгол Улсын төрөөс цацраг идэвхт ашигт малтмал болон Цөмийн энергийн талаар баримтлах бодлогын 8.2 дахь заалтыг Монгол Улсад цөмийн энерги болон цацраг идэвхт ашигт малтмал ашиглах, цөмийн шинжлэх ухааныг хөгжүүлэх, цөмийн технологи нэвтрүүлэх, хүний нөөцийг бэлтгэх, бүрдүүлэх, цацрагийн хамгаалалт, аюулгүй байдлыг хангах үйл ажиллагааг уялдуулан зохицуулах үүргийг Цөмийн энергийн комисс хэрэгжүүлнэ гэж өөрчлөх гэсэн саналыг дэмжье.

Зөвшөөрсөн

9

Татгалзсан

2

Бүгд


11

81,8 хувийн саналаар санал дэмжигдлээ.

Дээрх саналтай холбогдуулан Улсын Их Хурлын гишүүн Нямаагийн Энхболд санал хэлэв.
Найруулгын санал.

Ж.Энхбаяр: -Тогтоолын төслийн нэрийг Монгол Улсын төрөөс цацраг идэвхт, ашигт малтмал болон цөмийн энергийн талаар баримтлах бодлого батлах тухай Монгол Улсын Их Хурлын тогтоолын зарим заалтад өөрчлөлт оруулах тухай гэж өөрчлөх гэсэн саналыг дэмжье.

Зөвшөөрсөн

8

Татгалзсан

3

Бүгд


11

81,8 хувийн саналаар санал дэмжигдлээ.

Улсын Их Хурлын гишүүн Л.Болдын гаргасан зарчмын зөрүүтэй саналын томьёолол.

Төслийн 15.2, 15.3-ыг хэрэгжүүлэхдээ Цөмийн энергийн комиссоос зөвшөөрөл авна гэсэн саналыг дэмжье.

Зөвшөөрсөн

4

Татгалзсан

7

Бүгд


11

36,4 хувийн саналаар санал дэмжигдсэнгүй.

Байнгын хорооны дарга, Улсын Их Хурлын гишүүн Ж.Энхбаяр дээрх санал 18.8 дахь саналд томьёологдсон болохыг хэлэв.

Хуулийн төслийн анхны хэлэлцүүлгийг чуулганы нэгдсэн хуралдаанд оруулах нь зүйтэй гэсэн саналыг дэмжье.

Зөвшөөрсөн

8

Татгалзсан

3

Бүгд


11

72,7 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Н.Номтойбаяр Улсын Их Хурлын чуулганы нэгдсэн хуралдаанд танилцуулахаар тогтов.
Хуралдаан 15 цаг 20 минутад өндөрлөв.

Тэмдэглэлтэй танилцсан:
АЮУЛГҮЙ БАЙДАЛ, ГАДААД  БОДЛОГЫН БАЙНГЫН 

ХОРООНЫ ДАРГА
 Ж.ЭНХБАЯР

Тэмдэглэл хөтөлсөн:
ПРОТОКОЛЫН АЛБАНЫ ШИНЖЭЭЧ







Б.БАТГЭРЭЛ

УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 2015 ОНЫ 2 ДУГААР САРЫН 04-НИЙ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Ж.Энхбаяр: -Эрхэм гишүүдийн энэ өдрийн амгаланг айлтгая.


Байнгын хорооны гишүүдийн ирц 52,6 хувь хүрсэн тул Аюулгүй байдал, гадаад бодлогын байнгын хорооны өнөөдрийн хуралдаан нээснийг мэдэгдье.


Байнгын хорооны хуралдаанаар хэлэлцэх асуудлыг танилцуулъя.


1. Монгол Улсын Засгийн газар, Азийн хөгжлийн банк хооронд байгуулах “Хөдөлмөр эрхлэх ур чадварыг дээшлүүлэх төсөл”-ийн зээлийн хэлэлцээрийн төслийг зөвшилцөх асуудал байгаа.


2. Мөн Монгол Улсын Засгийн газар, Азийн хөгжлийн банк хооронд байгуулах “Дархан хотын бохир усны менежментийг сайжруулах төсөл”-ийн зээлийн хэлэлцээрийг зөвшилцөх асуудал байна.

3. Цөмийн энергийн тухай хуульд нэмэлт, өөрчлөлт оруулах тухай хуулийн төсөл, Ашигт малтмалын тухай хуульд өөрчлөлт оруулах тухай хуулийн төсөл, “Монгол Улсын төрөөс цацраг идэвхт ашигт малтмал болон цөмийн энергийн талаар баримтлах бодлого батлах тухай”, “Монгол Улсын Их Хурлын тогтоолын зарим заалтыг хүчингүй болсонд тооцох тухай” Монгол Улсын Их Хурлын тогтоолын төсөл. Энэ маань  Монгол Улсын Ерөнхий сайд  Засгийн газрын бүтэц, бүрэлдэхүүний тухай хуулийн хамт өргөн мэдүүлсэн хууль байгаа. Анхны хэлэлцүүлэг явагдана.



Бусад ажлын хүрээнд Оюутолгой компанийн анхны хөрөнгө оруулалтын зардлын хэтрэлтийг шалгасан тухай ажлын хэсгийн мэдээллийг сонсох байсан. Энэ асуудлыг ирэх 7 хоногт хэлэлцье.

4 дүгээр асуудлын хүрээнд ажлын хэсэг байгуулах тухай асуудал байгаа.

Хэлэлцэх асуудлын талаар өөр саналтай гишүүн байна уу?

Оюутолгойн асуудлыг ирэх 7 хоногт гишүүдэд танилцах бололцоо олгоё.

-Цог гишүүнд микрофон өгөөрэй.
Л.Цог: -Уг нь мэдээлэл сонсох асуудлыг заавал тэгж бусадтай адилтгаж 3 хоног гэхгүй байж болох байсан. Гэхдээ энэ асуудал их ноцтой учраас хорооны гишүүн бүр сайн танилцана гэдгийг би зөв гэж бодож байгаа учраас заавал 7 хоногт оруулна гэдэг утгаар хийхгүй бол чуулган хаагдаж дуусна гээд аль ч үгүй болчих вий гэсэн бодол байна шүү.
З.Энхболд:  -Ирэх 7 хоногт байгаа.
Л.Цог: -Тэгж байгаа бол протоколд тэмдэглээд дэмжихээс өөр замгүй. Заавал хэлэлцүүлэх ёстой шүү.
Ж.Энхбаяр: -Оюутолгой компанийн хөрөнгө оруулалтын зардлын хэтрэлтийг шалгасан тухай ажлын хэсгийн дүгнэлтийг ирэх 7 хоног хүртэл хойшлууллаа.

Эхний ээлжинд Аюулгүй байдлын байнгын хороо асуудлыг авч хэлэлцээд шаардлагатай бол ажлын хэсэг гаргах, Улсын Их Хурлаар хэлэлцүүлэх асуудлыг тухайн үед хэлэлцье.

1 дүгээр асуудал.
Монгол Улсын Засгийн газар, Азийн хөгжлийн банк хооронд байгуулах “Хөдөлмөр эрхлэх ур чадварыг дээшлүүлэх төсөл”-ийн зээлийн хэлэлцээрийн төслийг зөвшилцөх.
Ажлын хэсэгт Сангийн сайд Эрдэнэбат, Сангийн дэд сайд Пүрэв, Сангийн яамны Санхүүгийн бодлого, өрийн удирдлагын газрын дарга Нямаа, Боловсрол, соёл, шинжлэх ухааны яамны Стратеги, бодлого төлөвлөлтийн газрын дарга Насанбаяр, Сангийн яамны Санхүүгийн бодлого, өрийн удирдлагын хэлтсийн дарга Нарангэрэл, Хөдөлмөрийн яамны Санхүү, сангийн бодлого төлөвлөлтийн газрын Сангийн зарцуулалтын хэлтсийн дарга Чинзориг, Хөдөлмөрийн яамны Мэргэжлийн боловсрол, сургалтын бодлогын хэрэгжилтийг зохицуулах газрын Мэргэжлийн сургалтын стандарт, хөтөлбөр, арга зүй хариуцсан мэргэжилтэн Болор-Эрдэнэ, Боловсрол, соёл, шинжлэх ухааны яамны Стратеги бодлого төлөвлөлтийн газрын мэргэжилтэн Ганболд, Сангийн яамны Санхүүгийн бодлого, өрийн удирдлагын газрын Өрийн удирдлагын хэлтсийн гэрээт ажилтан Мягмаржав.

Одоо хуулийн төсөлтэй холбоотойгоор Төсвийн байнгын хороо, Эдийн засгийн байнгын хорооны санал, дүгнэлтийг Дэмбэрэл гишүүн танилцуулна.
Д.Дэмбэрэл: -Баярлалаа. Би Хөдөлмөр эрхлэх ур чадварыг дээшлүүлэх төслийн зээлийн хэлэлцээрийн талаар хоёр Байнгын хорооны хамтарсан дүгнэлтийг танилцуулъя.

Эдийн засгийн болон Төсвийн байнгын хороо 2015 оны 2 дугаар сарын 4-ний өдрийн хамтарсан хуралдаанаар Хөдөлмөр эрхлэх ур чадварыг дээшлүүлэх төслийг хэрэгжүүлэх зорилго бүхий Монгол Улс, Азийн хөгжлийн банк хоорондын хөнгөлөлттэй зээлийн хэлэлцээрийн төслийг хэлэлцээд хуралдаанд оролцсон гишүүдийн олонх хэлэлцээрийн төслийг дэмжсэн санал, дүгнэлтийг Аюулгүй байдал, гадаад бодлогын байнгын хороонд хүргүүлэх нь зүйтэй гэж үзлээ.

Хэлэлцүүлгийн явцад Улсын Их Хурлын гишүүн Гарамгайбаатар, Д.Дэмбэрэл, С.Дэмбэрэл, Ц.Нямдорж нар зээлийн хэлэлцээрүүд Монгол Улсын өрийн хэмжээнд нөлөөлөх эсэхийг анхаарах, Улсын Их Хурлын гишүүн М.Зоригт, Д.Дэмбэрэл нар цаашид энэ байдлаар зээлийн хэлэлцээрийн төсөл бүр дээр нарийвчлан ярилцах. Түүний дагуу Засгийн газар тодорхой төсөл, арга хэмжээг санхүүжүүлэх тухай төсөл өргөн мэдүүлж байх нь зүйтэй гэсэн саналуудыг хэлсэн болно гэж энэ дүгнэлтэд дурдсан байна. Дүгнэлтийг танилцууллаа.
Ж.Энхбаяр: -Баярлалаа. Зээлийн хэлэлцээрийн төслийн талаар танилцуулгыг Цолмон сайд хийнэ.
Ц.Цолмон: -Монгол Улсын Засгийн газрын 2012-2016 оны үйл ажиллагааны мөрийн хөтөлбөрийг хэрэгжүүлэх арга хэмжээний төлөвлөгөөнд тусгагдсан Ажилтай, орлоготой монгол хүн хөтөлбөрт хөдөлмөр эрхлэлт, хөдөлмөрийн зах зээлийн бодлого, үйл ажиллагааг үйлдвэржилт, бүтээн байгуулалттай уялдуулан хэрэгжүүлэх, ажиллах хүчний эрэлт, нийлүүлэлтийг тэнцвэржүүлэн хөгжүүлэх, хөдөлмөрийн зах зээл дээр эрэлт хэрэгцээтэй байгаа ур чадвартай ажилчдыг ажил олгогчийн шаардлагад нийцүүлэн бэлтгэх үйл ажиллагааг тусгасан билээ.

Иймд Монгол Улсын мэргэжлийн боловсролын салбарын хөдөлмөр эрхлэлтийн бүтэц, хөдөлмөрийн зах зээл дэх ур чадвартай ажиллах хүчний эрэлтэд гарч буй өөрчлөлттэй уялдуулан чадамжийн стандартыг боловсруулах, сургалтын тоног төхөөрөмж, материаллаг баазыг бэхжүүлэх зорилгоор хөдөлмөр эрхлэлтийн ур чадварыг дээшлүүлэх төслийг Азийн хөгжлийн банкны 25 сая ам.долларын хөнгөлөлттэй зээлийн хөрөнгөөр хэрэгжүүлэхээр төлөвлөж байна.

Азийн хөгжлийн банкны хөнгөлөлттэй зээлийн эргэн төлөгдөх хугацаа нь 25 жил. Үүнээс эхний 5 жилд нь үндсэн төлбөрөөс чөлөөлөгдөх ба жилийн 2 хувийн хүүтэй. Монгол Улсын Засгийн газраас төслийг хэрэгжүүлэхэд 3,59 сая ам.долларын хөрөнгө оруулалтыг олох ба энэхүү хөрөнгөөс 2,6 сая ам.долларыг татвар хураамж болон  магадалшгүй зардалд, 0,99 сая ам.долларын санхүүжилтийг бараа, үйлчилгээ хэлбэрээр гаргах юм.

Монгол Улс, Азийн хөгжлийн банк хооронд Хөдөлмөр эрхлэлтийн ур чадварыг дээшлүүлэх төслийг хэрэгжүүлэх үүднээс байгуулах зээлийн хэлэлцээрийн төслийг хэлэлцэн холбогдох шийдвэрийi гаргаж өгнө үү. Анхаарал тавьсанд баярлалаа.
Ж.Энхбаяр: -Санал, дүгнэлтийг танилцууллаа. 

Хэлэлцээрийн төсөлтэй холбогдуулан асуулт асуух гишүүн байна уу? Нэрээ өгье.

-Энхболд гишүүнээр тасаллаа. Нямаагийн Энхболд гишүүн асуулт асууя.
Н.Энхболд:  -Энэ зээл авчихаар 58,3-аас хэтрэхгүй гэж ойлгож байгаа. Энд жаахан запастай таазаа тогтоосон гэсэн тайлбар хэлээд байсан. Тэгэхээр үүнийг авлаа гээд тааз дээшээ болохгүй гэж ойлгож байгаа. Зөв үү?
Ж.Энхбаяр: -Сангийн яам хариулъя.
С.Пүрэв: -Энэ манай таазад нөлөөлөхгүй. 2015 онд энэ төсөлтэй холбогдуулж 520-иод сая төгрөгийн ашиглалт гарна. Түүнийг бид төсөвт, өөрөөр хэлбэл, таазанд багтааж тусгачихсан байж байгаа.
Ж.Энхбаяр: -Тодруулах зүйл байна уу?
Н.Энхболд:  -Алга.
Ж.Энхбаяр: -Би асуулт асууя. Яг одоо засгийн өр ДНБ-ий хэдэн хувьтай тэнцэж байна вэ?
С.Пүрэв: -Бодит гүйцэтгэл гэж байгаа бол би танд хэлж чадахгүй. Өнөөдөр манай гүйцэтгэл нэгтгэгдэж байна. 2 дугаар сарын дундуур үзүүлэлтүүд эцэслэн гарна. Эхний улиралд бүх тайлан баланс гарч дуусдаг. Бид танд хэлбэл, Улсын Их Хурал дээр хүлээгдэж байгаа гүйцэтгэл гэсэн тэр хэмжээний тайланг хэлж чадна.
Ж.Энхбаяр: -Хүлээгдэж байгаа гүйцэтгэлийг хэл дээ. Учир юу вэ гэвэл чуулганаар хэлэлцэж байх асуудалд Сангийн яам зөрүүтэй тоо баримтуудыг хэлсэн шүү дээ. Засгийн газар өрийг 39,9 дээр барьж байгаа гэж хэлсэн. Засгийн газар өөрчлөгдсөн, шинэ сайд очсон, тоо баримт ил болсон, өрийн хэмжээ 50 хувиас дээш давсан. Тэгэхээр одоо хүлээгдэж байгаа гүйцэтгэлээр Монгол Улсын Засгийн газрын өр хэд байна вэ?
С.Пүрэв: -Гүйцэтгэл гарахаар би танд нарийвчилж өгье. Бид нар төсөв өргөн барьсан тэр хэмжээ 55,2-оор л байж байгаа. Танд би тийм л тоо хэлж чадна. Гүйцэтгэл бүрэн гарсны дараа энэ тоо бас тодорхой хэмжээгээр өөрчлөгдөхийг үгүйсгэхгүй.
Ж.Энхбаяр: -Асуудалтай холбоотойгоор үг хэлэх гишүүн байна уу?

-Нэр авъя.

Энхболд гишүүнээр тасаллаа.

Дэмбэрэл гишүүн үг хэлье.
Д.Дэмбэрэл: -Энэ зээлийн хэлэлцээрийг дэмжиж байгаа. Зөвшилцөх саналтай байна. Энэ нэгдүгээрт урт хугацаатай байгаа. 20, 25 жил, хүү багатай юм. Нөгөө талаараа маш тодорхой зориулалтаар энэ зээл явж байгаа зээл. МСҮТ гээд манай мэргэжлийн ажилтнуудыг бэлтгэхэд нэгдүгээрт, мэргэжлийн сургалт үйлдвэрлэлийн төвүүдийг бараг зээлийн 75 хувь нь техник, технологи оруулах юм билээ. 20-иод хувь нь хүмүүсийг сургаж бэлтгэхэд.

Ер нь Азийн хөгжлийн зээлүүд нэлээн үр бүтээлтэй байдлаар энэ төслүүд нь орж ирж байгаа. Би жишээ болгоод хэлэхэд манай баруун босоо тэнхлэгийн замын 800-аад км замыг Азийн хөгжлийн банкны төсөл, хөтөлбөрөөр бид хийж байгаа. Энэ бол Монголдоо үлгэр жишээ зам болно. Ялангуяа манай төвийн зүүн чиглэлийн замууд муу тавигдаж байгаа шүү. Азийн хөгжлийн банк замд орохоос гадна тодорхой бүтээн байгуулалтад техник, технологи нэвтрүүлэх асуудал дээр гадаадын төслүүд бага орж ирж байгаа. Голдуу санхүүгийн дэмжлэг, цоорхой нөхсөн иймэрхүү юмнууд их байгаа. Би бол Азийн хөгжлийн банкинд талархаж байгаа.

Одоогийн энэ төслөөр компанийг шалгаруулахдаа сайн техник, технологи оруулах нэлээн сайн компаниудыг оруулж, орчин үеийн техник, технологийг авч мэргэжлийн сургалт, үйлдвэрлэлийн төв гэдгийг техниктэй болгох, сургалтын сайн баазтай болгох арга хэмжээ авах нь зүйтэй. Компаниа зөв сонгох нь зүйтэй шүү. Төслийн хөрөнгөн дээр манай зарим компаниуд хулхи зүйлүүдийг оруулж ирэх байдлаасаа аль болохоор татгалзах байдлаар цаашдаа ажиллах нь зүйтэй гэсэн саналыг оруулж байна. Тэгээд энэ төслийг дэмжиж байна.
Ж.Энхбаяр: -Энхболд даргад микрофон өгөөрэй.
З.Энхболд:  -Түрүүн асуулт дээр нэр гарсангүй. Зээл авахыг дэмжиж байгаа, зээлийн лимит дотор багтаж байгаа. 3 сая 590 мянган доллар төсвөөс гарах ёстой. Тэр нь энэ жил байгаа юмуу, эсвэл энэ жил байхгүй бол ирэх жил байгаа юмуу гэж асуух гэсэн юм.

Хоёрдугаарт, энэ танилцуулга дээр МБС гэж бичиж байна,  МБСБ гэж бичиж байна. Зээлийн гэрээн дотор МСҮТ гээд, нэг юмыг хоёр, гурван янзаар нэрлээд байгаа юм. Би тааж байна л даа, Мэргэжлийн боловсрол, сургалтын байгууллага гэж хэлж байгаа юм шиг байгаа юм. Мэргэжлийн боловсрол, сургалтын байгууллагын тогтолцоо гээд. Нэг бол МСҮТ-ээрээ, нэг бол үүгээрээ явахгүй бол 20 МСҮТ, 30 ахлах сургуулийг тоноглох тоног төхөөрөмж авах гэж байгаа юм байна. Тэгээд МСҮТ-ийг дэмжих. Заавал хүн болгон дээд сургуульд орохгүйгээр явах, сайн мэргэжлийн ажилчин байвал сайн цалин авдаг болчихсон шүү дээ. Тэр оюутнуудын сургалтад хэрэглэх гэж байгаа зээлийг дэмжиж байгаа.

Энэ нэр томьёогоо жигдэл, дотоодын улсын төсөв дээр Монголын хариуцах мөнгө тавигдсан уу, үгүй юу гэдэг нэг асуулт байгаа юм. Түрүүн би асуултад нэр өгсөн л дөө.
Ж.Энхбаяр: -Ажлын хэсэг хариулъя.
С.Пүрэв: -Энэ бол яг төсөв дээр энэ дүнгээр байхгүй. Энэ бол мөнгөн бус хэлбэрээр, бид заавал оролцох хэрэгтэй. Гэхдээ үүнийг мөнгөн болон мөнгөн бус хэлбэрээр оролцож болдог. Бид нар энэ дээр мөнгөн бус хэлбэрээр, өөрөөр хэлбэл, зарим юман дээр нь татварынх нь асуудлыг хариуцах, орон байр, ажиллах хүмүүст нь гаргаж өгөх, оффисын хэсгийг нь шийдэж өгөх гэсэн ийм хэлбэрээр үүнийгээ шийдье гэж тохирч байгаа.
Ж.Энхбаяр: -Нэр томьёоны асуудал гараад байна шүү дээ. МСҮТ юмуу, эсвэл. Миний ойлгож байгаагаар мэргэжлийн чиглэлтэй ахлах сургууль гэж тусдаа ойлгогдоод байна. Нэг хэлэхээр Мэргэжил, сургалт, үйлдвэрлэлийн төв гэж ойлгогдоод байна. Наад нэр томьёогоо бүгдэд нь тайлбарлаад өгөөч.

-Чинзориг сайд.
С.Чинзориг: -Уг нь нэршлийн хувьд нэг үгээрээ Мэргэжлийн боловсрол, сургалтын байгууллагууд гэж явах нь зөв байгаа юм. МСҮТ гэхээр цаана нь инженер, техникийн ажилтан бэлдэж байгаа, политехникийн коллежууд нь орохгүй. Тэгэхээр Мэргэжлийн боловсрол, сургалтын байгууллагууд гэдэг үгээр явах нь зөв юм.
Ж.Энхбаяр: -Зээл дотор энэ нэр томьёогоор суугаагүй байна гэх юм. Хөдөлмөрийн яам хариул даа. Зээлийн бичиг баримтад байгаа нэр томьёо?
С.Чинзориг: -Одоо зээлийн нэр томьёондоо МСҮТ, ахлах сургууль гээд орчихсон юм билээ. Тэгэхээр үүгээрээ л явах байх. Одоо зээлийн гэрээнд дахиж үг, үсэг өөрчлөхгүй.

Уг нь миний хэлээд байгаа нь Мэргэжлийн боловсрол, сургалтын байгууллага гэдгээр явсан бол МСҮТ нь ч орж байгаа, политехникийн коллежууд нь инженер, техникийн ажилтнууд бэлдэж байгаа политехникийн коллежууд нь ч орж байгаа юм. Одоо бид энэ дээр нэр томьёог өөрчлөх арга байхгүй, МСҮТ гэдгээрээ явахаас өөр үггүй л юм байна. Энэ эзэлийнхээ гэрээгээр.
Ж.Энхбаяр: -Ойлголоо.

Зээлийн гэрээнд ахлах сургууль, Мэргэжил, сургалтын үйлдвэрлэлийн төв гэж байгаа юм. Яамны бодлого бол техник мэргэжлийн коллежуудаа бас хамруулах гэсэн сонирхол байна. Тийм үү?
С.Чинзориг: -Тийм.
Ж.Энхбаяр: -Гэрээгээр коллежууд нь үлдээд ахлах сургууль болон МСҮТ хоёр хамрагдахаар болж байна.

Зээлийг зарчмын хувьд дэмжинэ. Гэхдээ Аюулгүй байдлын байнгын хороогоор ордгийн учир нь Пүрэв сайд аа, зээлийн босгоны асуудал. Дараагийн зээлийн хэлэлцээрийг оруулж ирэхдээ та нар яг гүйцэтгэлээ. Нарийн гаргаад 58,3 хувьд хүрэхэд хичнээн нөөц байна, одоо ямар байна гэдэг гүйцэтгэлийг нарийн гаргасан ийм мэдээлэлтэйгээр бид дараагийн асуудлыг хүлээж авна гэж ойлгоорой.

Чинзориг сайдад хүсэхэд үүнийгээ битгий  нийтлэг төсөл болгож хувиргаарай. Бүс нутгийн онцлогт нь тааруулаад, хөдөө аж ахуйн чиглэлтэй, нэг хэсгийг нь металлургийн чиглэлтэй, нэг хэсгийг нь хөнгөн үйлдвэрийн, хүнсний үйлдвэрлэлийн чиглэлийн, уул уурхайн чиглэлийн гэдэг юмуу аль бүс нутагт байгаа МСҮТ-өө дагуулаад аль салбарыг илүү түлхүү анхаарах вэ гэдэг буюу хөдөлмөрийн зах зээлийн эрэлтэд нийлүүлснээр төслөө тэгж хэрэгжүүлээрэй гэж хүсье.

Ингээд санал хураалт явуулъя.

Монгол Улсын Засгийн газар, Азийн хөгжлийн банк хооронд байгуулах “Хөдөлмөр эрхлэх ур чадварыг дээшлүүлэх төсөл”-ийн зээлийн хэлэлцээрийн төслийг дэмжиж, Засгийн газарт гарын үсэг зурахыг зөвшөөрье гэсэн томьёоллоор санал хураалт явуулъя.

10 гишүүн оролцож, 8 гишүүн дэмжиж, 80,0 хувийн саналаар дэмжигдлээ.

Уг асуудлыг хэлэлцсэн тухай Байнгын хорооны тэмдэглэл болон санал, дүгнэлтийг Засгийн газарт хүргүүлнэ.

Хоёрдугаар асуудал. 
Монгол Улсын Засгийн газар, Азийн хөгжлийн банк хооронд байгуулах “Дархан хотын бохир усны менежментийг сайжруулах төсөл”-ийн зээлийн хэлэлцээрийн төслийг зөвшилцөнө.
Ажлын хэсэгт Сангийн сайд Эрдэнэбат, Сангийн дэд сайд Пүрэв, Барилга, хот байгуулалтын яамны Төрийн нарийн бичгийн дарга Эрдэнэбүрэн, Сангийн яамны Санхүүгийн бодлого, өрийн удирдлагын газрын дарга Нямаа, Сангийн яамны Санхүүгийн бодлого, өрийн удирдлагын газрын Өрийн удирдлагын хэлтсийн дарга Нарангэрэл, Барилга, хот байгуулалтын яамны Орон сууц, нийтийн аж ахуйн бодлогын хэрэгжилтийг зохицуулах газрын дарга Эрдэнэцэцэг, Сангийн яамны Санхүүгийн бодлого, өрийн удирдлагын газрын Өрийн удирдлагын хэлтсийн гэрээт ажилтан Мягмаржав, Дархан-Уул аймгийн Захирагчийн ажлын албаны дарга Батжаргал, Дархан-Ус суваг компанийн ерөнхий инженер Удвал байна.

Зээлийн хэлэлцээрийн талаар Сангийн сайд танилцуулга хийнэ. 

Түрүүний байдлаар Цолмон сайд хийх үү?
Ц.Цолмон: -Байнгын хорооны эрхэм гишүүд ээ, Монгол Улсын Засгийн газрын 2012-2016 онд хэрэгжүүлэх үйл ажиллагааны мөрийн хөтөлбөрт хотуудын усан хангамж, бохир ус цэвэрлэх байгууламжид технологийн шинэчлэл хийхээр тусгагдсаны дагуу Дархан хотын усны хэрэглээнээс гарсан бохир усыг цэвэрлэн байгальд нийлүүлэх, эргүүлэн ашиглах нөхцөлийг бүрдүүлэх. Байгаль орчны тогтвортой байдлыг хангах зорилгоор цэвэрлэх байгууламж болон бохир усыг татан зайлуулах насос станц, ариутгах татуургын системийг шинэчлэх зорилгоор Дархан хотын бохир усны менежментийг сайжруулах нөхцөлийг Азийн хөгжлийн банкны нийт 18,5 сая ам.долларын хөнгөлөлттэй болон энгийн эх үүсвэрийн зээлийн хөрөнгөөр хэрэгжүүлэхээр төлөвлөж байна.

Энэхүү төслийн хүрээнд Монгол Улсын Засгийн газраас 2,1 сая ам.доллартай тэнцэхүйц хөрөнгийг мөнгөн болон мөнгөн бус хэлбэрээр гаргах ба энэхүү хөрөнгөөр татвар хураамж, нүүлгэн шилжүүлэхтэй холбоотой нөхөн төлбөр, зөвлөхүүдийн албан байр, ложистикийн дэмжлэг, төсөл удирдах алба болон төсөл хэрэгжүүлэх нэгжийн нэмэлт боловсон хүчний зардал зэргийг санхүүжүүлнэ.

Зээлийн хөрөнгө болох 18,5 сая ам.долларыг Сангийн яамнаас Төсвийн тухай хууль болон Монгол Улсын Засгийн газрын 2006 оны 185 дугаар тогтоолоор батлагдсан гадаадын зээлийн хөрөнгийг дотоодод дамжуулан зээлдүүлэх журмын дагуу Дархан-Уул аймгийн Засаг даргын Тамгын газарт дамжуулан зээлдүүлнэ. Энэхүү төсөлтэй зэрэгцүүлэн Азийн хөгжлийн банкны удирдан явуулдаг Итгэлцлийн сангаас 400 мянган ам.долларын өртөг бүхий буцалтгүй тусламжийн төслийг мөн хэрэгжүүлэх болно.

Монгол Улс, Азийн хөгжлийн банк хооронд “Дархан хотын бохир усны менежментийг сайжруулах төсөл”-ийг хэрэгжүүлэх үүднээс байгуулах хөнгөлөлттэй зээл болон энгийн эх үүсвэрийн зээлийн хэлэлцээрүүдийн төслийг хэлэлцэн холбогдох шийдвэрийг гаргаж өгнө үү. Анхаарал тавьсанд баярлалаа.
Ж.Энхбаяр: -Хэлэлцээрийн төслийг хэлэлцсэн талаар Төсвийн болон Эдийн засгийн байнгын хорооны санал, дүгнэлтийг Баярсайхан гишүүн танилцуулна.
Ц.Баярсайхан: -Байнгын хорооны дарга, эрхэм гишүүд ээ, Монгол Улсын Засгийн газраас 2015 оны 1 дүгээр сарын 12-ны өдөр Монгол Улсын Засгийн газар, Азийн хөгжлийн банк хооронд байгуулах “Дархан хотын бохир усны менежментийг сайжруулах” зээлийн хэлэлцээрийн төслийг Улсын Их Хурлын холбогдох Байнгын хороодтой зөвшилцөхөөр өргөн мэдүүлсэн билээ.

Төсвийн болон Эдийн засгийн байнгын хороо 2 дугаар сарын 4-ний өдрийн хамтарсан хуралдаанаараа уг зээлийн хэлэлцээрийн төслийг зөвшилцөх асуудлыг хэлэлцлээ.

Монгол Улсын Засгийн газар 2012-2016 онд хэрэгжүүлэх үйл ажиллагааны хөтөлбөрт тусгагдсан хотуудын ус хангамж, бохир ус цэвэрлэх байгууламжид технологийн шинэчлэл хийх, Дархан хотыг аж үйлдвэрийн томоохон хот, төвийн бүсийн тулгуур болгон хөгжүүлэхэд одоо байгаа инженерийн байгууламж, шугам сүлжээг өргөтгөн сайжруулахаар тус зээлийн хэлэлцээрийн төслийг боловсруулсан байна. 

Төслийг хэлэлцэх үед Улсын Их Хурлын гишүүд төслийг дэмжиж байна, зээлийн хэлэлцээрүүдийн төслийг ач холбогдлоор нь эрэмбэлж, ирээдүйд чиглэсэн үе шаттай хэрэгжүүлж байх, Монгол Улсын Засгийн газар, Азийн хөгжлийн банктай байгуулсан асуудлуудаа ойрын хугацаанд оруулж ирэх хэрэгтэй гэсэн саналуудыг гаргасан болно.

Төсвийн болон Эдийн засгийн байнгын хорооны хамтарсан хуралдаанд оролцсон гишүүдийн олонх нь Монгол Улсын Засгийн газар, Азийн хөгжлийн банк хооронд байгуулах “Дархан хотын бохир усны менежментийг сайжруулах” зээлийн хэлэлцээрийн төслийг зөвшилцөх нь зүйтэй гэж үзсэн болно.

Засгийн газар, Азийн хөгжлийн банк хооронд байгуулах “Дархан хотын бохир усны менежментийг сайжруулах” зээлийн хэлэлцээрийн төслийн зөвшилцөх тухай асуудлаар Төсвийн болон Эдийн засгийн байнгын хорооны хамтарсан хуралдаанаас гарсан санал, дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.
Ж.Энхбаяр: -Баярлалаа. 

Хэлэлцэж байгаа асуудалтай холбогдуулан асуулт асуух гишүүд нэрээ өгнө үү.

-Энхболд гишүүнээр тасаллаа.

Энхболд даргад микрофон өгье.
З.Энхболд:  -Энэ зээлийг аж ахуйн нэгж авч байгаа тохиолдолд төсөл хэрэгжүүлэгч нэгжийг Тамгын газар байгуулдгийг болих хэрэгтэй байгаа юм. Яагаад гэвэл зээлийг Тамгын газар төлөхгүй, аж ахуйн нэгж нь төлөх үүрэгтэй шүү дээ. Тэгэхээр энд орон нутгийн засаг захиргааг ер оролцуулахгүйгээр явахгүй бол дараа нь зээл төлөх хүн олдохоо байчихаж байгаа юм.

Үүнийг авсан зээлийн хүчээр түгээдэг ус, хамаг юм нь сайжраад тарифаараа буцаж төлөх ийм график хийх ёстой болохоос, одоо Засгийн газар ч байна уу, Дархан-Уул аймгийн Засаг даргын Тамгын газар ч байна уу зээл авдаг, буцааж төлдөг ийм, төр, орон нутгийн байгууллагууд зээл авчихаад төлж байсан тохиолдол байхгүй л дээ. Тэгээд Сангийн яаманд үлддэг. Тэгэхээр Сангийн яам усны байгууллагын хүмүүс байх шиг байна, зээлийг аваад төлж чадах уу, үгүй юу гэж асууя. Чадахгүй бол энэ зээлийг би өгөхгүй гэж бодоод байгаа юм. Одоо хариуцлагагүй, эзэнгүй зээл авдгаа зогсъё. Хоёулаа хариулна. Нэг бол Дарханых хариулна. Сангийн яам ийм өөрчлөлт хийхийг дэмжих үү, үгүй юу гэдэгт хариулаарай.
Ж.Энхбаяр: -Сангийн яам.
С.Пүрэв: -Сангийн яам бол мэдээж хэрэг, дамжуулан зээлдүүлгийг эргэн төлөх тийм чиглэлийг барьж хийнэ. Гэхдээ бид манай журмаар тодорхой төслийн нэгжүүд байгуулаад, жишээлбэл яамд, аймаг, хотууд нь одоо бол яамаараа дамжуулж гэрээ байгуулж шилжүүлж байгаа.

Сангийн яам шууд өөрөө аж ахуйн нэгжид нь дамжуулж зээлэх асуудлыг судалж үзэх шаардлагатай байх. Төслийн нэгжүүдэд нь бид дамжуулан зээлдүүлгийг өгч байгаа. Төслийн нэгжүүдийг төсвийн ерөнхий захирагч нар шийдвэрлэж холбогдох улсуудтай байгуулж бүрдүүлж байгаа. Одоогийн журмаар ингэж л ажиллаж байгаа. 
Ж.Энхбаяр: -Төслийн нэгж хаана байгуулагдах вэ? Сангийн яаман дээр үү, Дархан хоттой хамтарсан нэгж байгуулах уу?
С.Пүрэв: -Дархан хот дээрээ.
Ж.Энхбаяр: -Дархан-Уул аймгийн Захирагчийн ажлын албаны дарга Батжаргал, Дархан хотын “Дархан Ус суваг” компанийн ерөнхий инженер хариулъя.
Д.Батжаргал: -Та бүхэнд энэ өдрийн мэнд хүргэе. Захирагчийн албаны дарга Батжаргал байна. Энхболд гишүүний саналтай нэг байгаа. Энэ төслийг авах талаар манай аймгийн Засаг дарга болон Дархан Ус суваг хувьцаат компани Аймгийн иргэдийн Хурлаар бас оруулсан. Тэгээд Аймгийн иргэдийн Хурлын Тэргүүлэгчдээр аймгийн Засаг даргын Тамгын газар биш, ер нь Дархан Ус суваг компаниар дамжуулан зээлдүүлэхээр ерөнхий шийдвэр гарч энэ төслийг дэмжсэн байгаа юм.
Ж.Энхбаяр: -Та нар энэ зээлийг эргүүлэн төлөх чадавх бий юу, тооцоо судалгаа хийсэн үү?
Д.Батжаргал: -Чадвартай. Тооцоо судалгаа хийгдсэн.
Ж.Энхбаяр: -Дархан-Ус сувгийн Удвал байна уу?
Удвал: -Манай байгууллагын хувьд энэ төсөл хэрэгжсэнээр манай өнөөдрийн ашиглагдаж байгаа ашиглалтын зардал хэмнэгдэнэ, цэвэршилтийн төвшин өндөрсөнө. Дээр нь манайх сая 2 дугаар сарын 1-ээс суурь хураамжтай болсон. Тэгээд усны үнээ тодорхой хувиар нэмсэн байгаа. Энэ хэмнэсэн зардлуудаасаа төлөх боломжтой гэж бид нар үзэж байгаа.
Ж.Энхбаяр:  -Тодруулъя.
З.Энхболд:  -Энэ гэрээний 19 дүгээр хуудас, хавсралт дээр байгаа. Миний бодсоноос бүр илүү хүнд суртал байгаа юм. ТУ гээд төсөл удирдах нэгж гэдэг нь Зам, тээврийн яаман дээр, төсөл хэрэгжүүлэгч ТХН гэдэг нь Дархан-Уул дээр, тэгээд гурав дахь шатанд нь компани нь байгаа юм. Тэгэхээр би энэ төсөлтэй холбоотой ТУ, ТХН гэдгийг бүгдийг болиулаад цэвэр бизнесийн төслөөр явах ёстой. Засгийн газарт итгэж хүү багатай зээл өгч байгаа. Түүнийг нь байгууллага нь аваад графикынхаа дагуу төлөөд л дуусгах ёстой. Дундуур нь дахиад ийм баахан юмнууд ороод нөгөө хэд нь зээл төлөхөд ямар ч нэмэргүй хүмүүс байгаа байхгүй юу.

Дархан-Уул аймагт зээл аваад төлнө гээд бизнес нь ойлгомжтой бизнес байгаа л юм бол яамны оролцоо юунд байгаа юм бэ, Тамгын газар юунд байгаа юм бэ? Энэ хоёрыг хасах хэрэгтэй шүү дээ.
Ж.Энхбаяр: -Сангийн яам энэ санал хэр боломжтой талаар мэдээлэл өгөөч.
С.Пүрэв: -Энэ бол тухайн зээлийнхээ хэлбэр, хэмжээнээс хамаарах байх. Зарим дамжуулан зээлдүүлэлт нэлээн олон задарч явдаг талууд бий. Энхболд даргын хэлж байгаа санааг би маш сайн ойлгож байна. Бид нар Улаанбаатар хотын Ус сувгийн гэрээг 1990-ээд оны үед бид шууд дамжуулан зээлдэх гэрээг тэд нартай хийж байсан байдаг юм билээ. Түүн шиг одоо үүнийг шууд хийхэд болохгүй юм байхгүй гэж бодож байна.

Олон нэгжүүдээр хуваарилдаг ийм болохоор заавал төслийн удирдах нэгжийг дамжуулан зээлдүүлэх юмыг төвлөрч нэг газар хийж тайлан мэдээ, тооцоог нь цуглуулж авч хариуцлагаа үүрч байдаг тийм байгууллага зайлшгүй хэрэгцээ болоод байдаг юм. Ганцхан ийм тодорхой зүйл дээр шууд гүйцэтгэгчтэй нь гэрээ байгуулаад явахад болохгүй зүйл байхгүй л дээ.
Ж.Энхбаяр: -Энхболд гишүүнд микрофон өгье.
Н.Энхболд: -Одоо бид нарын яриад байгаа Өрийн удирдлагын тухай хуулийн тэр тодорхойлолт дотор ийм төрлийн зээлүүд тухайлбал, яг энэ зээл хаана нь яаж багтаж байгаа вэ?
С.Пүрэв: -Энэ бол Монгол Улсын Засгийн газрын өр. Засгийн газар өөрөө хэлэлцээр хийж авсан өр.  Тийм учраас Засгийн газрын өр гэдэг энэ ангилал руу орж явна.
Ж.Энхбаяр: -Дархан-Ус суваг хувьцаат компани маань төрийн өмчит байна уу, олон нийтийн байна уу? Хувьцааных нь мэдээлэл өгөөд хэдэн хувь нь орон нутгийг дэмжиж байх, хэдэн хувь нь иргэд дээр байгаа вэ?
Д.Батжаргал: -100 хувь.
Ж.Энхбаяр: -Асуудалтай холбогдуулан үг хэлэх гишүүд нэрээ өгье.

-Энхболд гишүүнээр тасаллаа. Микрофон өгөөрэй.
З.Энхболд: -Зээлийг нь улс авч байгаа ч гэсэн төлөх хүн нь тодорхой байх ёстой. Төлөх төлөвлөгөө нь тодорхой байх ёстой. Одоо энэ зээлийн гэрээг аваад л Барилгын яамны ажил дуусах ёстой. Дархан-Уул аймгийн Засаг даргын ажил дуусах ёстой. Одоо цэвэр Сангийн яамны хариуцсан газар нь Ус сувагтай гэрээ хийгээд, Ус сувгаас ирсэн мөнгөөр төлөхөөс биш, улсын төсвөөс дахиж Азийн хөгжлийн банк руу мөнгө шилжихгүй байх ёстой. Хариуцлагаа маш ойлгомжтой болгохгүй бол дараа нь улс төлж таардаг ийм л байгаа. Тэгээд бизнес төлөвлөгөөг нь үзье гээд байдаг нь тэр л дээ. Энэ компанийн хүмүүс нь үүнийгээ төлж чадна гэж байгаа бол зээлээ шууд хариуцаад л явсан нь дээр. Монголоос мөнгө гаргахгүй юм байна шүү дээ. Түрүүчийн Пүрэвийн хэлдэг шиг оффис зэрэг гаргаж өгөөд өөртөө оногдохоо хаачих юм байна. Тэгэхээр энэ зээлийн гэрээний 19 дүгээр хуудас, хавсралт 5 дээр байгаа бүх төслийн удирдлагын нэгж, төсөл хариуцах нэгж бүгдийг нь гаргаж хаяад, төрийн албан хаагч зээл төлөхөд оролцох хариуцлага хүлээх болчихоод байгаа, улс төрийн албан хаагч хариуцах болчихоод байгаа юм. Тэгэхээр энэ бүгдийг зайлуулаад Сангийн яамд шууд харьцах ёстой. 

Сангийн яам нөгөө талдаа Азийн хөгжлийн банктай харьцаж Дарханы Ус сувгаас хуваарийн дагуу ирсэн мөнгийг л дамжуулан шилжүүлэгч байхаас өөр ажил хийхгүй байх ёстой. Ийм өөрчлөлттэйгөөр батлах саналтай байна.
Ж.Энхбаяр: -Сангийн яам гишүүдийн гаргасан санал дээр анхааръя. Байнгын хороо зээлийн хэлэлцээр оруулах саяын зарчмын саналыг хүргүүлнэ. Энэ дээр хяналт тавьж ажиллана. 

Ингээд санал хураалт явуулъя.

Монгол Улсын Засгийн газар, Азийн хөгжлийн банк хооронд байгуулах Дархан хотын бохир усны менежментийг сайжруулах төслийн зээлийн хэлэлцээрийн төслийг дэмжиж Засгийн газарт гарын үсэг зурахыг зөвшөөрье гэдэг томьёоллоор санал хураалт явуулъя.

10 гишүүн оролцож, 8 гишүүн дэмжиж 80 хувийн саналаар дэмжигдлээ.

Асуулт хэлэлцсэн тухай хуралдааны тэмдэглэл, ялангуяа саяын гарсан зарчмын саналын хамт Байнгын хорооны санал, дүгнэлтийг Засгийн газар хүргүүлнэ. Баярлалаа.

Дараагийн асуудал.
Цөмийн энергийн тухай хуульд нэмэлт, өөрчлөлт оруулах тухай хуулийн төсөл, Ашигт малтмалын тухай хуульд өөрчлөлт оруулах тухай хуулийн төслүүд, Монгол Улсын төрөөс цацраг идэвхт ашигт малтмал болон цөмийн энергийн талаар баримтлах бодлого батлах тухай, Монгол Улсын төрөөс цацраг идэвхт ашигт малтмал болон цөмийн энергийн талаар баримтлах бодлого батлах тухай, Монгол Улсын Их Хурлын тогтоолын зарим заалтыг хүчингүй болсонд тооцох тухай, Монгол Улсын Их Хурлын тогтоолын төслүүдийн анхны хэлэлцүүлгийг хийнэ.
Ажлын хэсгийг танилцуулъя.

Монгол Улсын сайд, Засгийн газрын Хэрэг эрхлэх газрын дарга Баярцогт, Засгийн газрын Хэрэг эрхлэх газрын Хууль, эрх зүйн газрын дарга Мөнх-Эрдэнэ, Сангийн яамны Төсвийн зарлагын хэлтсийн дарга О.Хуягцогт, Цөмийн энергийн газрын /хуучин нэрээр/ Цөмийн болон цацрагийн хяналтын газрын дарга Дамдинсүрэн, Уул уурхайн яамны Бодлого зохицуулалтын хэлтсийн мэргэжилтэн Ганбаатар, Цөмийн энергийн газрын хэлтсийн дарга Тамир.

Байнгын хорооны гишүүдэд цаг ашиглаад, хаврын чуулганаар Монгол Улсын төрийн цэргийн бодлогын баримт бичиг болон батлан хамгаалах салбартай холбоотой багц хуулийн төсөл өргөн баригдахаар болсон байгаа. Үүнтэй холбогдуулаад Төрийн цэргийн бодлогын баримт бичиг болон зэвсэгт хүчний байгуулалтыг 2015 он хүртэл хөгжүүлэх хөтөлбөрийн хэрэгжилтэд хяналт шинжилгээ хийх, зэвсэгт хүчний зэвсэглэл, цэргийн техникийн хадгалалт, хамгаалалтын байдалд шалгалт хийж санал, дүгнэлт боловсруулах, Аюулгүй байдал, гадаад бодлогын байнгын хорооны хуралдаанд танилцуулах үүрэг бүхий ажлын хэсэг байгуулах тухай Байнгын хорооны тогтоолын төслийг хэлэлцүүлэхээр оруулж байна.

-Ажлын хэсэг байгуулах тухай төслийг гишүүдэд өгөөрэй.

Ажлын хэсэг байгуулахаар Байнгын хорооны тогтоолын төсөл орж ирж байгаа. Энэ тогтоолын төсөлтэй холбогдуулан асуулт асуух гишүүд байна уу?

-Болд гишүүн.
Л.Болд: -Энэ ажлын хэсгийн талаар надтай нэг ярьсан, мөн үү?
Ж.Энхбаяр: -Тийм.
Л.Болд: -Тэгээд хасчихсан юмуу?
Ж.Энхбаяр: -Улс төрийн намуудаас тэнцүү тоогоор оруулсан байгаа.
Л.Болд:  -Энэ салбарт ажлыг нь мэддэг учраас бас үг нэмэрлэвэл зүгээр юм. Энд улс төржих гээд байгаа юмуу? Улс төрийн шийдвэр гаргах гээд байгаа юмуу? Энэ салбарт байсан хүмүүс нь орж болдоггүй болчихсон юмуу, хаашаа юм бэ? Намайг ахал гээд байсан, сүүлдээ бүр ахлахаа ч болиод, орж ч болохгүй болчихсон юмуу хаашаа юм бэ? Энэ юу болоод байгаа юм бэ?
Ж.Энхбаяр: -Байнгын хорооноос ийм ажлын хэсэг байсан, Зэвсэгт хүчний байгуулалтыг 2015 он хүртэл хөгжүүлэх хөтөлбөрийн хэрэгжилтэд хяналт шинжилгээ хийе, зэвсэглэл, техникийн хадгалалт, хамгаалалтын өнөөгийн байдалд үнэлэлт дүгнэлт өгье гээд энэ ажлын хэсгийг миний бие ахалж байсан. Тэгээд зохион байгуулалтын өөрчлөлт орсон тул ажлын хэсгийг шинэчлэн байгуулж байгаа.

Дээр нь Байнгын хорооны бүрэлдэхүүнд урьд ажлын хэсэгт орсон гишүүд шилжсэн, нэмэгдэж орсонтой холбогдуулаад ажлын хэсгийг шинээр байгуулж байгаа.
Л.Болд:  -Анхнаасаа оруулахгүй байсан бол би.
Ж.Энхбаяр:  -Та оръё гэсэн саналтай байгаа юмуу?
Л.Болд:  -Би орчихсон л байсан шүү дээ. Юун улс төр яваад байна аа?
Ж.Энхбаяр: -За, оруулъя. Улс төр байхгүй, та санаа зоволтгүй. Та орвол их сайн байна.

-Болд гишүүнийг нэмье. Энэ Байнгын хороо улс төржих шаардлага байхгүй Байнгын хороо.

Ажлын хэсэг байгуулах дээр өөр санал хэлэх гишүүн байна уу?

-Алга байна. 

Гарсан саналын дагуу ажлын хэсэг дээр Болд гишүүнийг нэмлээ.

Ингээд ажлын хэсэг байгуулах тухай Байнгын хорооны тогтоол баталлаа.

Санал хураая.

10 гишүүн оролцож, 8 гишүүн дэмжиж, 80 хувийн саналаар Байнгын хорооны тогтоол батлагдлаа.
Ж.Энхбаяр: -Баярцогт сайд хуулийн танилцуулга хийе.
С.Баярцогт:  -Байнгын хорооны дарга, эрхэм гишүүд ээ, Монгол Улсын Засгийн газрыг шинээр эмхлэн байгуулахтай холбогдуулаад Монгол Улсын Ерөнхий сайд 2014 оны 12 дугаар сарын 3-ны өдөр Үндсэн хуулийн 39.2-т заасан бүрэн эрхийнхээ дагуу төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай Улсын Их Хурлын тогтоолыг өргөн мэдүүлсэн.

2014 оны 12 дугаар сарын 4-ний өдөр баталсан тогтоолд Засгийн газрын тохируулагч агентлаг Цөмийн энергийн газрыг төрийн захиргааны байгууллагын тогтолцоо, ерөнхий бүдүүвчээс хасаж татан буулгахаар шийдвэрлэсэн.

Төрийн захиргааны байгууллагын тогтолцоо, бүтцийн ерөнхий бүдүүвчийн хамт Улсын Их Хуралд өргөн мэдүүлсэн Цөмийн энергийн тухай хуульд нэмэлт, өөрчлөлт оруулах тухай хуулийн төслийг Улсын Их Хурлын Төрийн байгуулалтын байнгын хорооны хуралдаанаар хэлэлцүүлэх үед дээрх гишүүдийн гаргасан санал дээр үндэслэн төслийг Байнгын хороогоор хэлэлцэх нь зүйтэй гэж үзсэн тул хуулийн төслийг батлуулахыг хойшлуулсан.

Энэ шинээр оруулж байгаа хуулийн төсөл нь Цөмийн энергийн газрын цацраг идэвхт ашигт малтмал эрэх хайх, ашиглахтай холбоотой чиг үүргийг Ашигт малтмалын газар цөмийн энерги ашиглах, цөмийн технологи нэвтрүүлэх, цөмийн судалгаа хөгжүүлэх болон уг асуудлаар гадаад улс, олон улсын байгууллагатай хууль тогтоомжийн дагуу хамтран ажиллахтай холбоотой чиг үүрэг нь Цөмийн энергийн комисс, цөмийн болон цацрагийн хамгаалалт, аюулгүй байдал хангах, мэргэжлийн хяналт тавих чиг үүргийг нь мэргэжлийн хяналтын байгууллага тус тус хариуцахаар хуулийн өөрчлөлтийг хийж өргөн мэдүүлсэн байгаа.

Ингээд Ашигт малтмалын тухай хуульд өөрчлөлт оруулах болон Монгол Улсын төрөөс цацраг идэвхт ашигт малтмал болон цөмийн энергийн талаар баримтлах бодлого батлах тухай Улсын Их Хурлын тогтоолын зарим заалтыг хүчингүй болсонд тооцох тухай тогтоолын төслийг тус тус боловсруулсан болно.

Хэлэлцэн шийдвэрлэж өгөхийг хүсье. Анхаарал тавьсанд баярлалаа.
Ж.Энхбаяр: -Хуулийн төслийн талаар асуулт асуух гишүүд нэрээ өгье.

-Алга байна.

Би нэг зүйл асууя. Цөмийн болон цацраг идэвхт хаягдал, цацрагийн үүсгэврийг улсын хэмжээнд төвлөрүүлэн хадгалах, тээвэрлэх, булшлах үйл ажиллагааг хэрэгжүүлэх чиг үүргийг мэргэжлийн хяналтын байгууллагад яагаад өгөв? Мэргэжлийн хяналтын байгууллага маань өөрөө яг түрүүний дурдсан тээвэрлэх, хадгалах, булшлах үйл ажиллагаанд нь өөрөө хөндлөнгийн хяналт тавьдаг байгууллага юм /төрийн нэрийн өмнөөс/. Зүй нь үүнийгээ Цөмийн энергийн комиссынхоо бүрэлдэхүүнд энэ асуудлаа хадгалаад үлдвэл зүйтэй байсан. 

Хоёрдугаар асуулт, тусгай зөвшөөрөл олгох асуудлыг Геологи, уул уурхайн яаманд шилжүүлсэн байна. Үүнтэй холбоотойгоор цацраг идэвхт материал, цацраг идэвхт ашигт малтмалыг хайх, олборлохтой холбоотой зөвшөөрлийн асуудал дээр Цөмийн энергийн комиссын ямар нэгэн санал авахгүй байхаар тусгагдсан байна. Энд ямар нэгэн байдлаар Монгол Улсын урьд явж ирсэн бодлого дээр тодорхой зааж өгсөн тэр асуудлууд орхигдсон байна. Үүнийг та нар яаж харсан бэ?

-Баярцогт сайдад микрофон өгөөрэй.
С.Баярцогт:  -Энхбаяр гишүүний асуултад хариулъя. Улсын Их Хурал дээр хэлэлцэх үеэр энэ асуудлыг бас Ё.Отгонбаяр гишүүн хөндөж гаргасан байгаа. Үнэхээр хяналтын байгууллагадаа энэ нь байхгүй гэвэл бид нар 11.2-ыг Цөмийн энергийн комисс руугаа шилжүүлээд Цөмийн энергийн комиссынхоо мэдэлд изотоп контор зэрэг нь байгаад зохицуулалтаа хийгээд явах бүрэн бололцоотой. Ийм зарчмын зөрүүтэй санал гаргаад гишүүд дэмжвэл энэ боломжтой гэдгийг хэлэх гэсэн юм.

Тусгай зөвшөөрлийн хувьд, тусгай зөвшөөрлөө хоёр хуваачихсан байгаа. Яг цөмийн бодис болох нөхцөлтэй тэр үеэс нь эхлээд бүгд Цөмийн энергийн комисстоо байгаа. Цацраг идэвхт ашигт малтмал эрэл хайх, ашиглах, импортлох, экспортлох, тээвэрлэхийг нь геологи, уул уурхайн асуудал эрхэлсэн төрийн захиргааны байгууллагадаа өгөхөөр байгаа.
Ж.Энхбаяр: -Энд өгчихсөн байна. Гэхдээ бодлого яаж хянагдах вэ? Бусад түгээмэл тархацтай ашигт малтмалын адил энэ онцгой салбар чинь зөвшөөрөл, лиценз нь олгогдох гээд байна шүү дээ. Энэ дээр Цөмийн энергийн комисс ямар бодлого барьж явах юм бэ? Цөмийн энергийн комисс өөрөө энд хяналт тавих уу, эндээс бодлогын зөвшөөрөл заавал авах уу? Тэр асуудал нь дутуу орхигдчихоод байгаа буюу Монгол Улс маань өөрөө цацраг идэвхт ашигт малтмалтай холбоотойгоор Монгол Улсын нөөц боломжийн байна, ирээдүйн чиг хандлага, энэ бол салбарыг хөгжүүлэх том бодлого гараад явж байгаа шүү дээ. Тэгэхээр энэ бодлоос их ухарсан үзүүлэлт болоод байна. Ямар ч гэсэн хайх, олборлох асуудалд комисст нэлээн эрх хэмжээг нэмэгдүүлэх ийм зүйлийг зарчмын зөрүүтэй саналаар оруулж ирэхэд Засгийн газар дэмжих үү?
С.Баярцогт:  -Ерөнхийдөө бид нар ашигт малтмал гэдэг хэмжээнд нь бүгдийг нь геологи уул уурхайн асуудал эрхэлсэн төрийн захиргааны төв байгууллагад өгье. Цөмийн бодис хэрэглэдэг болоод ирэх үеэс нь эхлээд Цөмийн энергийн комисс нь хариуцъя гэж ингэж хоёр салгасан. 

Би яг энэ асуудал өөрөө төсөв хэлэлцэх үед 2015 оны төсөв хэлэлцэх үед бас нэлээн яригдсан. Тэртэй тэргүй үйлдвэрлэл нь биеэ даасан аж ахуйн нэгжтэй ийм байхад бүгдээрээ Уул уурхайн яаманд төвлөрөх бүрэн бололцоотой гэж гишүүд тухайн үед нь нэлээн ярьж байгаад, энэ Цөмийн агентлагийг татан буулгахад нэлээн яригдсан үндэслэл байгаа юм.

Одоо тэгэхээр гишүүдээс зарчмын зөрүүтэй санал гаргавал геологи, уул уурхайн асуудал эрхэлсэн төрийн захиргааны төв байгууллага дараах бүрэн эрх хэрэгжүүлнэ гээд орж байгаа заалт байгаа шүү дээ. Өргөн барьсан хуулийн 2 дугаар зүйл буюу суурь хуулийнх нь 112 байгаа. Энэ дээр цөмийн энергийн комиссын саналыг үндэслэж гэдэг юмуу, зөвшөөрснөөр гэдэг юмуу ийм юм орохоор давхардсан бүтэцтэй болчихгүй бол, ер нь бололцоо байгаа гэдгийг нь хэлье.

Бид бас нарийвчилж ярья. Гол нь салгасан хоёр үндэслэл бол нэг нь бодис, нөгөө нь ашигт малтмал гэдгээрээ л тооцсон ийм зүйл байгаа. Ашигт малтмалын хайгуулын лицензийг гаргахад хязгаарлагдмал байдлаар нээж байгаа. Тэгэхээр зарчмын зөрүүтэй ийм саналууд гарвал хэлэлцүүлгийн явцад бид нар ойлголцоод авах нэгийг нь авчих бололцоотой гэж бодож байна.
Ж.Энхбаяр: -Цөмийн энергийн комисс маань ажлын албатай байх уу? Хуулийн төсөлд алга байна. Энэ байгууллага нь яаж биежих вэ?
С.Баярцогт: -Цөмийн энергийн комисс нь ажлын албатай байна. Цөмийн энергийн комисс гэдэг маань өөрөө Ерөнхий сайдын эрхлэх ажлын хүрээнд 20-иод хүнтэй ажлын алба байхаар ингэж бодож байгаа.
Ж.Энхбаяр: -Хуульд алга байна л даа.
С.Баярцогт: -Комисс гэдгээрээ өөрөө заавал комиссын ажлын алба гэхгүй ингээд зохион байгуулагдаад явна гэж ингэж ойлгоно. Нарийвчлаад шаардлагатай гэвэл комиссын ажлын алба гээд бид нар хуулийнхантайгаа бас ярилцаадахъя. Яагаад гэвэл бусад улсын үндэсний хороо, комисс, ажлын алба гээд зохицуулсан зохицуулалтууд Засгийн газрын тогтоолоороо яваад байдаг учраас түүгээрээ зохицуулагдсан гэж ингэж ойлгож байгаа. Шаардлагатай гэвэл хуульд нь оруулж болно.
Ж.Энхбаяр: -Асуудалтай холбогдуулан үг хэлэх гишүүд байна уу? Нэр авъя.

-Болд гишүүнээр тасаллаа.

Энхболд гишүүнд микрофон өгье.
Н.Энхболд:  -Хэдийгээр хоцорчихсон ч гэсэн нэг үг хэлье гэж бодсон юм. Манайд төрийн бодлогын уламжлал, залгамж чанар гэж юм байхгүй болоод үнэхээр тоохоо байсны тодорхой жишээ цөмийн энергитэй холбоотой бүтэц, зохион байгуулалтын асуудал байгаа юм. 

Ер нь Эдийн засгийн яаман дээр аюулгүй байдлын асуудал, олон улсын харилцааны асуудал хүртэл нэлээн томоохон үүрэг гүйцэтгэж ирсэн. Цаашдаа ч гүйцэтгэх салбарын нэг нь цөмийн энергийн салбар шүү дээ. Үүнийг нэлээн хэдэн жилийн өмнө төр, засгийн бодлого болгоод энэ асуудлыг бүгдийг нь нэг газар зангиддаг, асуудал нь эмх цэгцтэй байдаг, гадна, дотнынхонтой харилцахад ойлгомжтой байдаг энэ нөхцөл байдлуудыг нь харж үзээд биеэ даасан агентлаг байгуулсан байсан юм. Тэнд ажиллаж байсан хүмүүс яаж ажилласан, байгууллага нь хэр зэрэг ажилласан гэдэг нь тусдаа асуудал. Гэхдээ яг ийм асуудлыг бид нар эмх замбараатай байхгүй бол нэг хэсэг энэ чинь маш чухал асуудал гээд бөөгнүүлчихсэн байсан юмаа одоо задлаад хоёр, гурван газар өгөөд ингээд явчихаж байна шүү дээ. Тэгээд бид нар агентлагийг татан буулгах шийдвэрээ аль эрт гаргачихаад түүнээсээ хойш энэ асуудлыг хааш нь өгөх вэ, нөгөөг нь хаашаа өгөх юмнуудаа одоо ингээд яриад байх юм.

Ер нь манай төрийн үйл ажиллагааны байж байгаа нүүр царай л өнөөдөр энэ л дээ. Уг нь анх Засгийн газрын бүтэц, бүрэлдэүүн ярих үедээ л үүнийг ойлгомжтой болгоод оруулаад ирсэн бол ядаж өнөөдөр аль хэдийн байхгүй болгочихсон байгууллагынхаа хийж байсан үүргүүдийг хааш нь хуваарилах вэ гээд асуудал яриад сууж байхгүй байсан.

Би ганц энэ удаагийн Засгийн газарт ч хандаж хэлж байгаа юм биш, ер нь Монголын төрийн бодлого уламжлал залгамж чанар гэж юм байхгүй. Нэг хэсэг нь гарч ирэхээрээ нөгөө хэсгээ та нарын хийсэн юмыг л цэвэрлэж байна гэсэн байдалтай ханддаг. Дээр нь хууль ямар хамаатай юм бэ гэдэг байдлаар ханддаг энэ юмыг ялангуяа Засгийн газрын зүгээс, тэгээд Монгол Улсын Их Хурал цаашдаа үнэхээр үүнийг тийм заяамал юм шиг өөрийн шинж чанар болгож авч явахгүй бол манай ажил хэзээ ч урагшаа явахгүй ээ. 

Энэ талаас нь Аюулгүй байдлын асуудал эрхэлсэн байнгын хороо бид бас байнгын анхаарал тавьж байх ёстой. Зарчим мөрдөгдөх тал дээр нь хатуу анхааруулж байх ёстой. Бусад асуудал дээр ч гэсэн, шаардлагатай гэж үзвэл зарим асуудлуудыг цаад утгаараа, өнөөдөр мэргэжлийн Байнгын хорооны ажил шиг харагдаж байгаа ч гэсэн цаад утгаараа үндэсний аюулгүй байдал, төрийн бодлогын уламжлал залгамж чанартай зөрчилдөж байна гэж үзээд анхааруулдаг, сануулдаг түүнд нь арга хэмжээ авдаг асуудлууд байх ёстой. Тийм учраас би хэдэн гишүүдтэй нийлээд одоо хууль боловсруулах, санаачлах, хэлэлцэх дэгийг зохицуулж байгаа хуулийн шинэчилсэн төсөл дотор зарчмын зөрүүтэй саналууд оруулсан байгаа.

Мэргэжлийн байнгын хороод өөрсдийнхөө зүгээс хараад аливаа хууль, тогтоомжийн үндэслэл, шалтгаан, зорилго, нийгэм, эдийн засгийн үр дагавар нь Монгол Улсын эрх ашигтай нийцэхгүй байна гэж үзвэл тухайн Байнгын хорооноос нь асуудлыг хууль санаачлагчид нь буцаадаг ийм хуулийн заалт оруулаад явж байгаа. Дээр нь үндэсний аюулгүй байдлын үзэл баримтлалд аливаа хууль, хууль тогтоомжууд нийцсэн байх ёстой гэсэн ийм заалт оруулж байгаа юм. Энэ дээр манай Байнгын хороо юм болгон руу үсчиж ороод байх нь юу юм бэ, гэхдээ бусад Байнгын хороогоор орж байгаа асуудал үндэсний аюулгүй байдлын үзэл баримтлалтай харшлах зүйлүүд дотроо агуулчихсан явж байгаа бол бидний зүгээс Байнгын хороо даргын зөвлөл дээр ярьж байгаад тэр хуулиудыг манайхаар заавал татаж оруулж ирж ярихгүй бол болохгүй хууль заалт тэнд харагдаж байна гэдэг дээр анхаарч явах ёстой гэдгийг энэ далимд хэлье гэж бодсон юм.
Ж.Энхбаяр: -Болд гишүүн.
Л.Болд: -Одоо бид хууль дээр ярьж байна уу, саналууд дээр яриад явчихав уу?
Ж.Энхбаяр: -Анхны хэлэлцүүлэг.
Л.Болд: -Тодорхой санал дээр хэлнэ гэж ойлгоод байгаа. Тийм ээ.
Ж.Энхбаяр: -Дараа нь зарчмын зөрүүтэй саналын томьёолол бүр дээр нэмэлт санал хэлж болно.
Л.Болд:  -Томьёолол нь тараагүй байна. Хамгийн гол нь томьёолол дээр нь ярья гэж бодсон юм. Түрүүн бид Байнгын хороон дээр, хэлэлцэх эсэх дээр нэлээн ярьсан шүү дээ. Олон саналууд гарсан. Түүнийг манай Байнгын хорооны ажлын алба томьёолж санал хураалгах байлгүй дээ. Яагаад гэхээр, гишүүд байр сууриа нэлээн тодорхой илэрхийлж байсан. Монгол үнэхээр дэлхий дээр нэгэнт ураны нөөц, цөмийн асуудлаар ер нь дэлхийн 15 орны л нэг. Хүссэн хүсээгүй бид энэ дээр тодорхой бодлогоо гаргаад ингээд ажиллаад явах ёстой.

Өнөөдрийг хүртэл би юу гэж ойлгосон бэ гэхээр манайд агентлаг байгуулаад нэг хэсэг явсан. Гэхдээ энэ Засгийн газрын 40, 50 агентлагийн нэг. Энэ ач холбогдолтой, аюулгүй байдалтай холбоотой том асуудлаа ямар нэгэн агентлаг гээд жижгэрүүлчихээр энэ чинь болохгүй байна. Тийм учраас үүнийг Засгийн газрынхаа төвшинд Цөмийн энергийн комиссыг нь ажиллуулаад тэр комиссынхоо доор энэ нэгдсэн бодлого нь яг Засгийн газрын хяналт дор, Засгийн газрын бодлогоор хэрэгждэг байх ийм л асуудлыг бид шийдээд явж байна гэж ойлгоод байгаа юм л даа.

Одоо хууль нь болохоор энэ ер нь зүгээр л энгийн асуудал, яаж ч болно гэсэн шиг талын нэг тараагаад бүр хяналтгүй, бүр бодлогогүй болгоод явчихлаа гэж түрүүн Байнгын хороон дээр нэлээн олон гишүүд ярьсан даа. Тийм учраас үүнийгээ тэр томьёоллоороо саналаа хураагаад чуулганд оруулаад шийдүүлмээр санагдаад байх юм. Тэгэхгүй бол энэ эргээд их буруу юм болно. Гол нь бид, агентлаг гэхээр агентлагийн төвшинд том асуудал, тэгээд л цөмийн хаягдлаа булшлах гээд том, том нийгэмд бухимдуулсан асуудлууд үүсээд, тэгээд том, том гүрнүүдийн бодлого энд орж ирээд. Тэгэхээр үүнийг агентлагийн төвшинд явмааргүй юм байна. Яахав, техник бүртгэл юм нь Ашигт малтмалын газар явах байх. Зарчмын шийдвэр, үүнийг яг ухамсартайгаар хэлэлцэж байгаад, ярьж байгаад бодлоготойгоор гарч байгаа шийдвэр, хяналтууд нь нэг гартаа, Ерөнхий сайд юмуу, зарим гишүүд шадар сайд байя гээд янз янзын. Тэр нь тусдаа шийдэх асуудал.

Ер нь Засгийн газрынхаа төвшинд энэ юуг нь давах, босгыг нь өндөрсгөх асуудал гэж ойлгогдоод байгаа юм. Тэгэхэд, тэр нь орж ирээгүй, харин агентлаг байсан, одоо бүр доошоо задрах болчихоод байгаа юм. Тэгэхээр эсрэг тийм шийдэл гаргаж болохгүй юу? Түүнийг яаж томьёолох вэ? Гишүүдийн саналыг бид өөрсдөө суугаад хийдэг байж л дээ. Бид нар яриад өнгөрсөн. Тэр саналыг бичиж өгөөд санал хураалгамаар байна. 
Ж.Энхбаяр: -Одоо гишүүд зарчмын зөрүүтэй саналын томьёолол ирүүлчихсэн, түүгээр санал хураах гэж байна. Үнэхээр Болд гишүүний гаргасан санал зүйтэй л дээ. Бид цөмийн энергийн ашиглалттай холбоотойгоор Монгол Улс өөрөө ухралтад орж хийж байгаа юм л даа. Дэлхий ертөнц дээр ураны үнэ ханш ирээдүйн төлөв нь боломжийн болж байгаа ийм чиг хандлага гарч байдаг. Ураны олборлолт эрс нэмэгдээд байдаг, цөмийн эрчим хүчний ашиглалт, ураны реакторууд улам нэмэгдээд, дэлхийд ийм өсөх хандлага бий болсон байдаг. Монгол Улс маань өөрөө боломжийн нөөц, чадавхтай байж байдаг. Тодорхой хэмжээнд боловсон хүчнийг хөрш орнууддаа энэ салбарыг хөгжүүлнэ гээд нэлээн бэлдчихсэн, цөмийн бодлого, хууль нь гараад явж байдаг. 

Сая төсөвтэй холбоотой, Засгийн газрын бүтэцтэй холбоотойгоор л энэ агентлаг ингээд байхгүй болоод батлагдчихсан. Тэгэхээр энэ асуудлыг буцааж босгох тийм хувилбар байхгүй л дээ. Хэрэв Байнгын хороо энэ байгууллагыг байх ёстой гэдэг сонин хувилбар гаргаад ирвэл эргээд Засгийн газар бүтцийнхээ хуульд өөрчлөлт оруулаад Төсвийн хуульд тодотгол хийгдэх ийм хувилбар гарч ирж байгаа юм.

-Энхболд даргад микрофон өгье.
З.Энхболд:  -Цөмийн энергийн тухай хуульд оруулах өөрчлөлтийг ямар нэгэн нэмэлт саналгүйгээр дэмжиж байгаа. Яагаад гэхээр, манай улсын уран олборлолтыг хэдэн жил хармаар байгаа юм. Газрын доорх хүхрийн хүчил хэрэглэх замаар олборлохоос өөр аргагүй гэдэг зүйлийг одоо байгаа бүх компаниуд нь яриад байгаа юм. Тэгээд газрын гүний цэвэр усаа олборлоод дуусаж байна, түүнийхээ учрыг олж чадахгүй байж, одоо хүхрийн хүчил шахдаг юм руу орох юм бол ирээдүйн үр дагаврыг тооцож болохгүй байна гэдэг ийм л болгоомжлол нэгдүгээрт байгаа.

Хоёрдугаарт, Фукишимагаас хойш цөмийн станц барих тухай ойлголтыг бүрмөсөн хойш нь тавьсан байгаа. Цөмийн технологитой улсууд нь үүнийгээ сайжруулаад аюулгүй болсон үед нь буцаж очъё гээд. Тэгэхээр ойрын үед энэ агентлагийн хэрэгцээ харагдахгүй байгаа. Дахиж лиценз өгөхийг нь Аюулгүйн зөвлөлөөс хориглочихсон байгаа юм. Тэгэхээр үндсэндээ хийх ажилгүй болчихсон агентлаг гэсэн үг л дээ.

Ямар хуулиар ч билээ, лиценз өгөх болгондоо Үндэсний аюулгүй байдлын зөвлөлөөс асуух ёстой юм билээ. Тэгэхээр одоо өгчихсөн байгаа Аревагийн лицензээс хойш дахиж лиценз өгөхгүй гэдэг чиглэлийг өгсөн учраас энэ агентлагт хийх ажил үндсэндээ байхгүй. Тэгэхээр комисс гээд хэдэн хүнтэй байгууллага нь байж байг. Тэртэй тэргүй ажилгүй болчихсон. 

Хоёр юмыг л харъя гэж байгаа юм. Үнэ өссөн гэдэг бол бас харьцангуй. Яагаад гэвэл Арева олборлолтоо 2021 билүү 2022 оноос үргэлжлүүлье, тэр хүртэл үнэ өсөхгүй юм байна. Монголд олборлох уран одоогийн үнээр ашиггүй гэдэг дүгнэлт гаргаад явчихсан байгаа юм билээ. Тэгэхээр ойрын хэдэн жилдээ бид нар энэ асуудал руу очих шаардлагагүй болчихоод байгаа юм. Тэгээд олон хүнтэй агентлаг, машин тэрэг зардалтай байх нь хийх ажилгүй зүгээр суудаг хүмүүстэй л байна. Тийм учраас цомхотгосон байх. Үүнийг сэргээх талаар Засгийн газарт санал тавиад хэрэггүй байх гэж бодож байна.

Одоо оруулж ирснээр нь батлаад, дэлхий дээр аюулгүй атомын станц гарсан үед буцаж очъё. Хүхрийн хүчлийг үнэхээр аюулгүй гэдгийг баталсан тохиолдолд лиценз олголтоо сэргээе гэдэг ийм л чиглэлтэй байгаа.
Ж.Энхбаяр: -Ойлголоо. 

Гишүүд үг хэлж дууслаа.

Зарчмын зөрүүтэй саналын  томьёолол гишүүдээс ирсэн байгаа. 

Нямаагийн Энхболд гишүүний ирүүлсэн зарчмын зөрүүтэй саналын томьёоллыг танилцуулъя.
Н.Энхболд:  -Би товчхон хэлчих үү?
Ж.Энхбаяр: -Энхболд гишүүнд микрофон өгье.
Н.Энхболд:  -Түрүүн гарсан шийдвэрүүд хуульд нэмэлт, өөрчлөлт оруулахдаа дугаарыг нь тавиагүй орхичихсон байна. Минийх бараг редакцийн чанартай саналууд байгаа юм. Өөр энд янз бүрийн юм юу ч байхгүй. Олон юм байгаа, гэхдээ уншиж л таарах байх. Зарчмын ямар нэгэн том юм байхгүй. Хуулийн бичилт, техникийн алдаа, найруулгын ганц хоёр засварын зүйлүүд л байгаа.
Ж.Энхбаяр: -Энэ дээр нэмж тодотгох зүйл бол Цөмийн энергийн комиссынхоо эрхлэх ажил, үүргийн хүрээнд изотоп контор байх нь зөв гэж үзээд байгаа юм. Үүнийгээ тэр изотоп конторынхоо үйл ажиллагаанд хяналт тавих ёстой мэргэжлийн хяналтын байгууллагын доор оруулчихсан байгаа юм. Зарчмын томоохон өөрчлөлт бол изотоп контор Цөмийн энергийн комиссынхоо хүрээнд үлдээд мэргэжлийн хяналт тавьдгаараа л тавиад явах гэсэн нэг асуудал байгаа.
З.Энхболд:  -11 санал нь найруулгын санал, 12 дахь нь зарчмын зөрүүтэй ганцхан санал. 
Н.Энхболд:  -Төрийн захиргааны төв байгууллага гэсэн юмыг нь байхгүй болгоод оронд нь нэрийг нь тавьчих.
З.Энхболд: -Тэгвэл бүгдийг нь нэг уншаад нэг санал хураачихвал. Найруулгын 12 санал гэсэн үг шүү дээ.
Ж.Энхбаяр: -Хоёр төрөл байгаа. Заримд нь яг зарчмын зөрүүтэй, зарим нь найруулга гэж болохооргүй зүйлүүд бас байгаа.
З.Энхболд: -Тэгвэл хоёр хуваагаад.
Ж.Энхбаяр: -Хоёр хуваагаад явъя.

Эхнийх нь үнэхээр техникийн чанартай, энэ дээр боловсруулалтын төвшинд Баярцогт сайд аа, техникийн болхи алдаанууд нэлээн их гарсан байсан. Одоо дурдаж байгаа 12 санал нь.

Санал хураая.

1.Төслийн 4 дүгээр зүйлд 17 дугаар зүйлийн 17.4 дэх хэсгийн 15.1.7, 15.1.8-д гэснийг 15.2.3, 15.3-т гэж нэмэх.

2.Төслийн 4 дүгээр зүйлд 18 дугаар зүйлийн 18.2 дахь хэсгийн 15.1.5-д гэснийг 15.2.1-д гэж нэмэх.

3.Төслийн 4 дүгээр зүйлийн 18 дугаар зүйлийн 18.4 дэх хэсгийн 15.1.7-д гэснийг 15.1.4-т гэж, 18 дугаар зүйлийн 18.4 дэх хэсгийн 15.1.7-д гэснийг 15.2.3-т гэж өөрчлөх.

4.Төслийн 4 дүгээр зүйлийн 21 дүгээр зүйлийн 21.1 дэх хэсгийн 15.1.1, 15.1.3, 15.1.5, 15.1.7, 15.1.8-д гэснийг 15.1.1,15.1.3, 15.1.4, 15.2.1, 15.2.3, 15.3-т гэж нэмэх.

5.Төслийн 4 дүгээр зүйлд 21 дүгээр зүйлийн 21.2 дахь хэсгийн 15.1.2, 15.16-д гэснийг 15.1.2, 15.2.2-т гэж нэмэх.

6.Төслийн 4 дүгээр зүйлд 22 дугаар зүйлийн 22.2 дахь хэсгийн 15.1.1, 15.1.3, 15.1.5, 15.1.7, 15.1.8-д гэснийг 15.1.1, 15.1.3, 15.2.1, 15.2.3, 15.3-т гэж нэмэх.

7.Төслийн 4 дүгээр зүйлд 26-р зүйлийн 26.1 дэх хэсгийн 15.1.1, 15.1.4, 15.1.7, 15.1.8-д гэснийг 15.1, 15.2.3, 15.3-т гэж нэмэх.

8.Төслийн 4 дүгээр зүйлд 30 дугаар зүйлийн 15.1.2, 15.1.5, 15.1.7-д гэснийг 15.1.2, 15.2-т гэж нэмэх.

9.Төслийн 4 дүгээр зүйлийн мөн зүйлийн 28.7 дахь хэсэг гэснийг мөн зүйлийн 28.8 дахь хэсэг гэж өөрчлөх.

10.Төслийн 4 дүгээр зүйлийн 28 дугаар зүйлийн 28.7 дахь хэсгийн 15.1.5, 15.16-д гэснийг 15.2.1, 15.2.2-т гэснийг хасах.

11.Төслийн 4 дүгээр зүйлд 35 дугаар зүйлийн 35.3 дахь хэсэг гэж нэмэх.

12.Төслийн 2 дугаар зүйлд 50 дугаар зүйлийн 50.1.3 дахь хэсгийн тохиолдлыг гэсний дараа Цөмийн энергийн комисс, мэргэжлийн хяналтын асуудал эрхэлсэн гэж тус тус нэмэх.

Энэ томьёоллоор санал хураалт явуулъя.

10 гишүүн оролцож 9 гишүүн дэмжиж, 90 хувийн саналаар санал дэмжигдлээ.

Дараагийн зарчмын зөрүүтэй саналын томьёоллууд.

1.Төслийн 1 дүгээр зүйлийн 1 дэх заалт буюу хуульд нэмэлтээр орж байгаа 11 дүгээр зүйлийн 11.1.2 дахь заалтыг хасах. Энэ изотоп конторыг Улсын мэргэжлийн хяналтын газраас Цөмийн энергийн комиссын эрхлэх ажлын хүрээнд үлдээж байгаа хувилбар байгаа.

Санал хураалт явуулъя.

10 гишүүн оролцож, 8 гишүүн дэмжиж, 80 хувийн саналаар санал дэмжигдлээ.

1 дэх санал дэмжигдсэн тул үүнтэй холбоотой чиг үүргүүд өөрчлөгдөх багц санал байгаа. Үүгээр санал хураалгая.

1.Төслийн 3 дугаар зүйлийн 1 дэх заалт буюу хуулийн 11 дүгээр зүйлд “цөмийн болон цацраг идэвхт хаягдал, цацрагийн үүсгэврийг улсын хэмжээнд төвлөрүүлэн хадгалах, тээвэрлэх, булшлах үйл ажиллагааг хэрэгжүүлэх” гэсэн 11.1.7 дахь хэсгийг нэмэх.

2.Төслийн 1 дүгээр зүйлийн 1 дэх заалт буюу хуульд нэмэлтээр орж байгаа 11 дүгээр зүйлийн 11.2 дахь хэсгийг хасах.

3.Төслийн 3 дугаар зүйлийн 1 дэх заалт буюу хуулийн 11 дүгээр зүйлд “Цөмийн энергийн комисс нь цөмийн материал, цөмийн болон ашиглагдахгүй болсон цацраг идэвхт хаягдлыг улсын хэмжээнд төвлөрүүлэн хадгалах, тээвэрлэх, булшлах тусгай байгууламжтай байх бөгөөд уг байгууламж нь улсын онц чухал объект байна” гэсэн 11.2 дахь хэсгийг нэмэх.

4.Төслийн 3 дугаар зүйлийн 1 дэх заалт буюу хуулийн 11 дүгээр зүйлийн “11.1.4.Цөмийн материал, цацраг идэвхт ашигт малтмал, цацрагийн үүсгэвэр, цацрагийн үүсгэвэртэй багаж хэрэгсэл, тоног төхөөрөмжийн аюулгүй ажиллагааны дүрмийг батлах” гэснийг “11.1.4.Цацраг идэвхт ашигт малтмал болон цөмийн энерги ашиглах, цөмийн технологи нэвтрүүлэх, цөмийн болон цацрагийн аюулгүй байдлыг хангахтай холбогдсон нийтлэг дүрэм, журмыг батлах” гэж өөрчлөх.

5.Төслийн 3 дугаар зүйлийн 1 дэх заалт буюу хуулийн 11 дүгээр зүйлд “11.1.8.Улсын хэмжээнд ашиглаж байгаа ионжуулагч, цацраг бүртгэх багаж, тоног төхөөрөмжийн хэмжлийн нэгдмэл байдлыг хангах, тохируулах хийх” гэсэн 11.1.8 дахь хэсгийг нэмэх гэсэн ийм саналууд байна.

-Асууя.
З.Энхболд:  -Би санал хураахын өмнө асууя гэсэн юм. Хэвлэлээр баахан шуугиулсан, буруугаар ойлгогдож магадгүй юм хуучин шигээ буцаж орох гээд байна. Цөмийн ашигласан хаягдал гэдэг үг. Үүнийг мушгиад гадаадаас оруулахыг зөвшөөрсөн байна, хаягдал булшилдаг газартай юм байна гээд, тэгээд Японы хэд хэдэн сонинд гараад Японы ашигласан хаягдлыг хадгална гээд ингээд цуураад бүр замбараагүй юм болсон л доо.

Үүнийг ийм тодотголтойгоор санал хураавал яасан юм бэ гэдэг л. Энэ бол манайд хэрэглэгдэж байгаа эмнэлэг, цахилгаан станцын биш, бага хэмжээний хаягдлын тухай ярьж байгаа учраас тэр тодотголоо хийчихвэл яасан юм бэ?
Ж.Энхбаяр: -Энэ өөрөө өргөн баригдаагүй, хуулийн байгаа заалт. 
З.Энхболд:  -Гэхдээ байгааг нь тэгж мушгиад байгаа учраас одоо энэ бол 1 дүгээр эмнэлэгт хэрэглэдэг жижиг хэмжээний үүсгэвэртэй холбоотой. Тэр чинь тодорхой нас нь өнгөрөхөөр булшлах ёстой л доо. Бага хэмжээний хаягдлын тухай.

Гадаадаас импортоор цөмийн цахилгаан станцын хаягдлыг авчирч булшлах юм биш гэдгээ ялгаж өгсөн тодорхойлолтыг нь нэмж өгөхгүй бол шуугиан тарьдаг хүмүүст олзлогдох гээд байгаа юм. Энэ бол гаднаас авчирсан ямар нэгэн цахилгаан станцын тухай яригдаагүй, дотооддоо маш бага тун хэмжээгээр хэрэглэдэг рентгений аппарат зэрэг тийм жижигхэн юмны тухай яригдаж байгаа шүү гэдэг тодруулгыг нэмж оруулаад дэмжье.
Ж.Энхбаяр: -Дамдинсүрэн энэ дээр мэдээлэл өгөөч. Цөмийн болон цацрагийн хяналтын газрын дарга. Өнөөдөр Монгол Улсад хичнээн цацраг идэвхт үүсгэврүүд ашиглагдаж байна, аль, аль салбарт ашиглагдаж байна, тэнд яаж хяналт тавьж байна вэ, үүний тодорхойлолтыг яаж ялгах вэ гэдэгт мэдээлэл өгье. Олон түмэнд мэдээлэл өгөх үүднээс.

Ажлын хэсэгт микрофон өгөөрэй.
З.Дамдинсүрэн: -Тайлбар хийе. Ерөнхийдөө Энхболд даргын хэлсэн нь бараг зөв байх. Яагаад гэхээр үндсэндээ импортоор орж ирээд ашиглалтаас гарах хүртэл жижиг өндөр идэвхтэй ч гэсэн идэвх нь задраад дуусаж байгаа энэ үүсгэврүүдийг төвлөрүүлэн хадгалдаг ийм байгууламж байгаа юм.

Цөмийн материал, цөмийн хаягдал гэдэг үгийг авсан нь дээр байх. Өнөөдрийн байдлаар изотоп контор дээр 8 мянга гаруй ашиглалтаас гарсан ийм цацрагийн үүсгэврүүд хадгалалтад байгаа юм.

Салбарын хувьд эмнэлэг, аж үйлдвэр, цооногийн картаж, судалгаа шинжилгээ, геологи хайгуул, хил гааль гэсэн чиглэлүүдээс цөмийн технологийг хэрэглэж байгаа. Эндээс, ашиглалтаас гарсан хаягдлыг улсын хэмжээнд төвлөрүүлэн хадгалдаг ийм байгууламж байгаа юм. Тэгэхээр цөмийн хаягдал гэдэг үгийг авчихад ямар нэгэн асуудал байхгүй.
Ж.Энхбаяр: -Одоо цөмийн болон ашиглагдахгүй болсон цацраг идэвхт хаягдал гэдгийг хуулийн заалтад нэмэлт тайлбар оруулъя. Үүнийг ингэж ойлгоно гэж. Энд хуулийн 3.1.16 дээр ингэж заасан байна.

Цацраг идэвхт хаягдал гэж цацраг идэвхийн хэмжээ нь хаягдлын стандартад заасан зөвшөөрөгдсөн хэмжээнээс хэтэрсэн ямар ч төлөв байдалд байж болох, цаашид дахин хэрэглэгдэхгүй эд зүйлс гэнэ.

Хуулийн төсөлд энэ тайлбар орсон хувилбараар санал хураалт явуулъя.

11 гишүүн оролцож, 9 гишүүн зөвшөөрч, 81,8 хувийн саналаар энэ багц санал дэмжигдлээ.

Дараагийн санал.

3.Төслийн 3 дугаар зүйлийн 4 дэх заалтын 15.2.1, 15.3-т заасан “үйл ажиллагаа эрхлэх тусгай зөвшөөрлийг 1-3 сарын дотор” гэснийг 15.2.1, 15.3.1, 15.3.2, 15.3.4-т заасан “үйл ажиллагаа эрхлэх тусгай зөвшөөрлийг 1-3 сарын дотор, 15.3.3-т заасан үйл ажиллагаа эрхлэх тусгай зөвшөөрлийг 3-14 хоногийн дотор” гэж өөрчлөх.

Энэ саналтай холбогдуулаад заавал 1-3 сар гээд заасан. Гэтэл 15.3.3-т заасан үйл ажиллагаа эрхлэх зөвшөөрөл бол ажлын 3-14 хоног дотор олгох бололцоотой ийм зөвшөөрөл байдаг. Хуульд заавал 1-3 сар гэж заасан болохоор цаг хугацаа нэлээн алдах, чирэгдэх ийм зүйл гарч байна гэсэн тайлбартай байна.

Санал хураалт явуулъя.

11 гишүүн оролцож, 8 гишүүн зөвшөөрч, 72,7 хувийн саналаар дэмжигдлээ.

4.Төслийн 3 дугаар зүйлийн 5 дахь заалтын “татварын асуудал эрхэлсэн төрийн захиргааны байгууллага” гэсний дараа “Цөмийн энергийн комисс” гэж нэмэх.

Асуулт байна уу?

-Алга байна.

Санал хураалт явуулъя.

11 гишүүн оролцож, 8 гишүүн зөвшөөрч, 72,7 хувийн саналаар дэмжигдлээ.

Баярцогт сайд аа, гарч байгаа саналууд Цөмийн энергийн комиссын эрх үүргийг нэлээн баталгаажуулах, уламжлалт бодлогыг нь бэхжүүлэх ийм зүйлтэй.

5.Төслийн 3 дугаар зүйлд доор дурдсан агуулгатай хэсэг нэмэх:

1-ийн 7 дугаар зүйлийн 7.1 дэх хэсэг, энэ хуулийн 15.1.2, 15.2.1, 15.2.2-т заасан үйл ажиллагаа эрхлэх тусгай зөвшөөрөл эзэмшигчийн хувь нийлүүлэгчдийн хурал, төлөөлөн удирдах зөвлөл, гүйцэтгэх удирдлага болон хувьцаа эзэмшигч нь дараах асуудлаар шийдвэр гаргахаас өмнө Цөмийн энергийн комиссоос зөвшөөрөл авна.
С.Баярцогт:  -15.2 дээр “тусгай зөвшөөрөл авахаас өмнө” гэсэн байна шүү дээ.
Ж.Энхбаяр: -Үгүй, үйл ажиллагаа эрхэлж байгаа аж ахуйн нэгжүүд өөрийнхөө хувь эзэмшлийг зардаг, дур мэдэн арилждаг, бусдад шилжүүлдэг гээд хөдөлгөөн хийчихээд байгаа юм. Тэр хөдөлгөөнөө хийгээд удирдах зөвлөлийн шийдвэр гарсны дараа Цөмийн энергийн комисст албан ёсоор хүргүүлээд байгаа юм. Тэгэхээр ийм шийдвэр гаргахаасаа өмнө заавал Цөмийн энергийн комиссоос зөвшөөрөл авах ёстой гэж. Цөмийн энергийн комисст жаахан бэхжүүлэлт хийж өгч байна гэж ойлгох.

Санал хураалт явуулъя.

11 гишүүн оролцож, 8 гишүүн зөвшөөрч, 72,7 хувийн саналаар дэмжигдлээ.

Санал дэмжигдсэнтэй холбогдон багц санал хураагдана.

1.Төслийн 4 дүгээр зүйлийн 7.1 гэснийг хасах.

Санал хураалт явуулъя.

11 гишүүн оролцож, 8 гишүүн зөвшөөрч, 72,7 хувийн саналаар дэмжигдлээ.

Төслийн 3 дугаар зүйлд доор дурдсан агуулгатай хэсгийг нэмэх:

4.11 дүгээр зүйлийн 18.8. Энэ хуулийн 15.2.1, 15.2.3-т заасан үйл ажиллагааг эрхлэх тусгай зөвшөөрөл олгоход Цөмийн энергийн комисс, Тагнуулын төв байгууллага, мэргэжлийн хяналтын асуудал эрхэлсэн төрийн захиргааны байгууллага энэ хуулийн 15.1.1, 15.1.4-т заасан үйл ажиллагааг эрхлэх тусгай зөвшөөрөл олгоход Тагнуулын төв байгууллага, мэргэжлийн хяналтын асуудал эрхэлсэн төрийн захиргааны байгууллагаас тус тус санал авсан байна.

Санал хураалт явуулъя.

11 гишүүн оролцож, 9 гишүүн зөвшөөрч, 81,8 хувийн саналаар дэмжигдлээ.

Энэ санал дэмжигдсэнтэй холбогдуулаад төслийн 4 дүгээр зүйлээс 18.8 дахь хэсэгтэй холбогдолтой хэсгүүд хасагдаж байна. 

Санал хураалт явуулъя.

11 гишүүн оролцож, 8 гишүүн зөвшөөрч, 72,7 хувийн саналаар дэмжигдлээ.

Төслийн 3 дугаар зүйлд доор дурдсан агуулгатай хэсгийг нэмэх:

8.10 дугаар зүйлийн 10.5, 10.6 дахь хэсэг.

10.5.Цөмийн энергийн комисс нь ажлын албатай байна. 

10.6.Ажлын албаны дарга бөгөөд Цөмийн энергийн комиссын нарийн бичгийн даргыг Монгол Улсын Ерөнхий сайд томилж чөлөөлнө.

Санал хураалт явуулъя.

11 гишүүн оролцож, 8 гишүүн зөвшөөрч, 72,7 хувийн саналаар дэмжигдлээ.

Тогтоолын төслийн 1 дэх заалтыг дараах байдлаар өөрчлөн найруулах:

1.Монгол Улсын төрөөс цацраг идэвхт ашигт малтмал болон цөмийн энергийн талаар баримтлах бодлого батлах тухай Монгол Улсын Их Хурлын 2009 оны 6 дугаар сарын 25-ны өдрийн 45 дугаар тогтоолоор баталсан Монгол Улсын төрөөс цацраг идэвхт ашигт малтмал болон Цөмийн энергийн талаар баримтлах бодлогын 8.2 дахь заалтыг “Монгол Улсад цөмийн энерги болон цацраг идэвхт ашигт малтмал ашиглах, цөмийн шинжлэх ухааныг хөгжүүлэх, цөмийн технологи нэвтрүүлэх, хүний нөөцийг бэлтгэх, бүрдүүлэх, цацрагийн хамгаалалт, аюулгүй байдлыг хангах үйл ажиллагааг уялдуулан зохицуулах үүргийг Цөмийн энергийн комисс хэрэгжүүлнэ” гэж өөрчлөх.

-Үг хэлье.

Нямаагийн Энхболд гишүүнд микрофон өгөөрэй.
Н.Энхболд:  -Сая бид нар ажлын албатай байна гээд хуульчлаад баталчихлаа л даа. Гэхдээ түүнийхээ ажиллах журмыг нь нэг газраас тогтоож өгдөг юмыг нь хийж өгөхгүй бол Ерөнхий сайд өөрөө мэдээд ажлын албатай болгоно гэвэл агентлагийн хэмжээнд ажлын алба нь ийм байх шаардлагатай юм гээд ийм юм бас дахиад бий болгож болно шүү. Их Хурлын хяналт, өөр бусад юм байдаггүй юм болно. Эсвэл өөр газар юм байна уу?
Ж.Энхбаяр: -Энэ ер нь хуульд Цөмийн энергийн комиссын эрх үүрэг дотор комиссын бүрэлдэхүүн, үйл ажиллагааны дүрмийг Засгийн газар батална гээд 13-т нь заачихсан байгаа. Хязгаар нь төсвөөр батлагдсан орон тооныхоо хязгаарт л явж байгаа. Хуучин агентлаг байсныг нь гурав хуваагаад уул уурхай, мэргэжлийн хяналт руу, үлдсэн 20-иод хүмүүс комисс руугаа шилжиж байгаа юм. Тэр хүрээндээ л ажлын албаа зохион байгуулаад.

Санал хураалт явуулъя.

11 гишүүн оролцож, 9 гишүүн зөвшөөрч, 81,8 хувийн саналаар дэмжигдлээ.

Найруулгын санал байгаа.

Тогтоолын төслийн нэрийг “Монгол Улсын төрөөс цацраг идэвхт, ашигт малтмал болон цөмийн энергийн талаар баримтлах бодлого батлах тухай Монгол Улсын Их Хурлын тогтоолын зарим заалтад өөрчлөлт оруулах тухай” гэж өөрчлөх. Тэгэхгүй бол тогтоолын заалтыг хүчингүй болгох гээд ороод ирсэн байна. Гэтэл энд зарим заалтад өөрчлөлт оруулахаар шийдэж байна гэсэн найруулгын асуудал байна.

Санал хураалт явуулъя.

11 гишүүн оролцож, 9 гишүүн зөвшөөрч, 81,8 хувийн саналаар санал дэмжигдлээ.

Болд гишүүнээс гаргасан зарчмын зөрүүтэй саналын томьёоллыг танилцуулъя.

15.2, 15.3-ыг хэрэгжүүлэхдээ Цөмийн энергийн комиссоос зөвшөөрөл авна. 

Болд гишүүн энэ томьёоллоор тайлбар өгөх үү?
Л.Болд: -Миний түрүүний гаргасан саналын дагуу ингэж л орохоос өөр аргагүй юм шиг харагдаад байгаа юм. Одоо жишээ нь тусгай зөвшөөрөл дээр уул уурхай эрхэлсэн төрийн захиргааны байгууллагаас ашигт малтмал эрэх, хайх зөвшөөрлүүдийг хяналтын асуудал эрхэлсэн төрийн захиргааны байгууллага дээр эзэмших, ашиглах, худалдах гээд энэ зөвшөөрлүүдийг олгох гээд байгаа юм. Энэ бол техникийн хувьд нэгдсэн бүртгэлдээ ороод явдаг юм байгаа биз. Гэхдээ нэгэнт цөмийн энергийн асуудалтай холбоотой, цөмийн ашигт малтмалтай холбоотой учраас үүнийгээ Цөмийн энергийн комисс дээр мэдээлэл, нэгдсэн зөвшөөрлөөр зөвшөөрөгддөг тэр системээ энд тусгаж өгмөөр байгаа юм. Тийм учраас ерөнхийдөө наад агуулгаар хураалгаад, манай ажлын хэсэг хуулийн хэллэгт оруулах хэрэгтэй байх.
Ж.Энхбаяр: -Тэгье. Түрүүн хураасан зарим санал бас давхацсан байгаа. Би танд дахиад уншаад өгье. 15.2.1, 15.2.3-т заасан үйл ажиллагааг эрхлэх тусгай зөвшөөрөл олгохдоо Цөмийн энергийн комисс, Тагнуулын төв байгууллага, мэргэжлийн хяналтын асуудал эрхэлсэн төрийн захиргааны байгууллагаас тус тус санал авсан байна гээд. Энэ дээр таны саналыг оруулаад 18.8-ын хүрээнд хамт томьёолж болох юм байна. Таны санал хаягдахгүй гэсэн үг.
Л.Болд: -Цөмийн энергийн комиссоос.
Ж.Энхбаяр: -Тусгай зөвшөөрөл олгоход Цөмийн энергийн комиссоос зөвшөөрөл авна гэж. Заавал комиссоос авч байж болгоно гэсэн үг.
С.Баярцогт: -Тагнуулын газраас санал авч болохгүй байхгүй юу. Тагнуулын газар чинь дараа нь хянана шүү дээ.
Ж.Энхбаяр: -Болд гишүүний саналаар санал хураалт явуулъя.

11 гишүүн оролцож, 4 гишүүн зөвшөөрч, 36,4 хувийн саналаар дэмжигдсэнгүй. 

Түрүүн дэмжигдсэн санал л даа. Урьд нь орчихсон тул урьд 18.8-ын хүрээнд томьёолох. Зөвшөөрөл биш, санал авсан байна гэж.
С.Баярцогт: -Тагнуулын газрын урьдчилсан юманд ерөөсөө оруулж болохгүй байхгүй юу.
Ж.Энхбаяр: -Баярцогт сайд аа, энэ бол одоо яг мөрдөж байгаа хүчинтэй байгаа заалт. 18.8-д тусгай зөвшөөрөл олгоход Тагнуулын төв байгууллагын саналыг авсан байна гэж байгаа юм.

Бид энд нэмэлтээр юу хийж байна вэ гэвэл тагнуулын төв байгууллагын саналаас гадна Цөмийн энергийн комисс санал өгнө гэж оруулж байгаа юм. Болж байна уу?

Зарчмын зөрүүтэй санал хурааж дууслаа.

Улсын Их Хурлын чуулганд анхны хэлэлцүүлэгт шилжүүлэх нь зүйтэй гэсэн томьёоллоор санал хураалт явуулъя.

11 гишүүн оролцож, 8 гишүүн зөвшөөрч, 72,7 хувийн саналаар чуулганы хэлэлцүүлэгт шилжүүллээ.

Байнгын хорооны санал, дүгнэлтийг нэгдсэн хуралдаанд илтгэх гишүүнийг томилъё. Номтойбаяр гишүүн асуудлыг нэгдсэн хуралдаанд илтгэнэ.

Баярцогт сайд аа, ажлын хэсэгт анхааруулахад техникийн болон томьёолол дээр маш олон алдаа гарсан. Дахиж ийм алдаа битгий давт, асуудлыг цэгцлэхийн тулд хоёр ажлын хэсгийг манай Байнгын хороотой нийлээд ажиллуулаарай.

Өнөөдөр Байнгын хороо хэлэлцэх асуудлаа хэлэлцэж дууслаа.

Хурал өндөрлөснийг мэдэгдье. Баярлалаа.

Бичлэг буулгасан:
ПРОТОКОЛЫН АЛБАНЫ ШИНЖЭЭЧ

